
Lwaḥi n Arrasul Yuḥanna

Lwaḥi iy d iwḥa Siḏna Ƹisa Lmasiḥ

1 1Wa ḏ lwaḥi n Ƹisa Lmasiḥ. Yuca-as-ṯ Arebbi ḥima aṯ
iseḍhar i yinni iy ṯ iƹebbḏen. Manaya labud ƹȓayen aḏ

iwqeƹ. Lmasiḥ issekk lmalaʼika nnes ḥima aḏ ixbar manaya
i ȓƹabḏ nnes Yuḥanna. 2U netta ḏ ccaheḏ x marra min iẓra,
iƹni x wawaȓ n Arebbi ḏ min xef icheḏ Ƹisa Lmasiḥ. 3Ssaƹḏ
n wenni itṭalaƹen awaȓen n lwaḥi-ya. Ssaƹḏ n yinni itsȓan
iteggen array smin yurin ḏi lkitab-a, ȓaḥeqqac ȓweqṯ ṯqarreb-
d.

Yuḥanna itseǧam x sebƹa n ṯjumaƹ n ȓmuminin
4Zi Yuḥanna ɣar sebƹa n ṯjumaƹ n ȓmuminin ḏi Asya.

Akiḏwem yiȓi arḍa ḏ ȓehna zi wenni iǧan, tuɣa iǧa, aḏ d yas,
u zi sebƹa n arruḥaṯ ig iǧan zzaṯ i lƹarc nnes, 5u zi Ƹisa
Lmasiḥ, netta ḏ ccaheḏ ḏayes ȓaman. Netta iy d ixeȓqen ḏ
amezwaru n yinni d ikkaren zi ȓmewṯ, iḥekkem x izeǧiḏen n
ṯmurṯ. Iḥibb-aneɣ, ifekk-aneɣ zi ȓmuƹṣiyaṯ nneɣ s iḏammena
nnes. 6 Igga zzayneɣ ij n lmemlaka, ḏ ȓfuqha i Arebbi Babas.
Lƹaḍama ḏ ȓeḥkam i netta i ȓebda, amin.
7Aqa yusa-d ak useynu,

aṯ ẓrent marra ṯiṭṭawin,
ḏ yiwḏan iy ṯ icukken.

Axas ḥeznen marra ȓqum n ṯmurṯ.
Wah, amin.

8 Iqqar Siḏi Arebbi: "Nec ḏ lʼalif nec ḏ lya." Netta ig iǧan,
netta tuɣa iǧan, netta iy d ɣa yasen, iy izemmren i kuȓci.

a1:5 Iḏammen netta ḏ ddem.

Arrasul Yuḥanna iẓerr Siḏna Ƹisa ḏi lwaḥi
9Nec ḏ Yuḥanna ḏ umaṯwem. Nec ḏ acric nwem ḏi

ȓemḥayen ḏ ȓmulk n Arebbi ḏ ṣbar iǧan ḏi Ƹisa. Tuɣa ǧiɣ
ḏi ṯeyzirṯ umi qqaren Baṭmus, ƹlaḥsab awaȓ n Arebbi ḏ min
xef icheḏ Ƹisa. 10Ḏi nhar n Siḏiṯneɣ iḥwa-d xafi Arruḥ n
Arebbi, sȓiɣ ɣar ḏeffar inu ij n ṯmijja s jjehḏ amecnaw ṣṣut n
zzammar. 11Ṯeqqar-ayi: "Ari ḏi lkitab min twaȓiḏ, sekk-iṯ ɣar
sebƹa n ṯjumaƹ n ȓmuminin ḏi ṯendint n Afasus, ḏ Smirna, ḏ
Barɣamus, ḏ Ṯiyatra, ḏ Sardis, ḏ Filadalfya, ḏ Lawdikya."
12Nqeȓbeɣ aḏ xzareɣ ɣar ṯmijja nni iy kiḏi issawaȓen.

Wami nqeȓbeɣ ẓriɣ sebƹa n ȓeqnadeȓ n dheb. 13Ḏi ȓwesṭ
n ȓeqnadeȓ nni ḏinni ijjen itcabbah ḏi mmis n bnaḏem,
ɣares čammir ḏ azeyraȓ ḥetta aȓ iḍaren. Ɣares ij n
uḥezzamb n dheb iqḍeƹ-d zeg uɣiȓ ɣar nneṣṣ. 14Acewwaf
n uzeǧif nnes ḏ acemȓaȓ am ṯaḍufṯ niɣ am uḏfeȓ. Ṯiṭṭawin
nnes amecnaw ḥaḏuq n ṯmessi. 15 Iḍaren nnes tceƹciƹen
amecnaw nneḥḥas iṣfan iy d iffɣen zi ȓkuceṯ, ṯmijja nnes
amecnaw ṣṣut n waṭṭas n waman. 16Ɣares ḏeg ufus nnes
afusi sebƹa n yiṯran. Aqemmum nnes iteffeɣ-d zzayes ij n
ssif iqḍeƹ x ṯnayen n jjihaṯ. Aɣembub nnes amecnaw nnur n
ṯfuct iy itceƹciƹen aṭṭas.
17Wami ṯ ẓriɣ uḍiɣ-as ɣar iḍaren nnes axmi mmuṯeɣ.

Isers xafi fus nnes afusi inna-ayi: "War teggweḏ ca! Nec
ḏ amezwaru ḏ aneggaru. 18Nec ḏ wenni iddaren. Tuɣa
mmuṯeɣ, aqa nec ddareɣ i ȓebda n ȓebdaṯ. Ɣari ȓemfataḥ
n ȓmewṯ ḏ Lʼaxira. 19Ari min ṯeẓriḏ ḏ min itewqiƹen ȓexxu, ḏ
min ɣa iweqƹen ssa aȓ ṯsawent. 20Ḏ wa ḏ ȓmaƹna inuffren n
sebƹa n yiṯran nni iy ṯeẓriḏ ḏeg ufus inu afusi, ḏ sebƹa nni n
ȓeqnadeȓ. Iƹni, sebƹa n yiṯran nni, niṯni ḏ sebƹa n lmalaʼikaṯ n

b1:13 Aḥezzam-a netta ḏ lwisam.

ṯjumaƹ n ȓmuminin. Iƹni, sebƹa n ȓeqnadeȓ nni, niṯni ḏ sebƹa
n ṯjumaƹ n ȓmuminin".

Ṯabrat i jmaƹṯ n ȓmuminin ḏi ṯendint n Afasus

2 1 "Ari i lmalaʼika n jmaƹṯ n ȓmuminin ḏi ṯendint n Afasus,
ini-yas: Wenni iṭṭfen sebƹa n yiṯran ḏeg ufus nnes afusi,

ig igguren ḏi ȓwesṭ n sebƹa n ȓeqnadeȓ n dheb, iqqar-ac:
2Nec ssneɣ ȓexḏayem nnec, ḏ tamara nnec, ḏ ṣbar nnec.
Ssneɣ cek war ṯqebbȓeḏ yinni iǧan ḏ iƹeffanan, ṯjarrbeḏ
yinni iqqaren neccin ḏ arrusul, maca lla, ṯufiḏ-ṯen sxerriqen.
3Ṯeṣbareḏ, ṯeysiḏ tamara x ȓesbab n yisem inu bȓa ma
taḥȓeḏ. 4Maca ƹeyybeɣ xak wami ṯsemḥeḏ ḏi ȓemḥibbeṯ
nnec ṯamezwarut. 5Fekkar cḥaȓ ṯɣelṭeḏ, tub, egg ȓexḏayem
nnec ṯimezwura. Meȓa ṯugiḏ aḏ tubeḏ, aḏ d aseɣ ɣarek aḏ
ysiɣ ȓqendiȓ nnec zeg umcan nnes. 6Maca ṯeggiḏ mliḥ wami
ṯƹiffeḏ ȓexḏayem n inikulaṯen iy ƹiffeɣ uȓa ḏ nec. 7Ṣenneṭ
mliḥ, a wenni itsȓan i min iqqar Arruḥ n Arebbi i ṯjumaƹ n
ȓmuminin. Wen ɣa irebḥen, aḏas uceɣ aḏ icc zi ṯcejjarṯ n
ṯuḏarṯ iǧan ḏi jjenneṯ n Arebbi.

Ṯabrat i jmaƹṯ n ȓmuminin ḏi ṯendint n Smirna
8Ari i lmalaʼika n jmaƹṯ n ȓmuminin ḏi ṯendint n Smirna,

ini-yas: Wenni iǧan ḏ amezwaru uȓa ḏ aneggaru,c immuṯ
uca ikkar-d zi ȓmewṯ, iqqar-ac: 9Nec ssneɣ ȓemḥayen
nnec, cek ḏ ȓmeskin, waxxa cek ḏ ttajar. Ssneɣ ȓbaṭeȓ iy
xawem qqaren yinni iḥessben ixef nsen zi Ayṯ-Israʼil. Lla,
war ǧin bu zi Ayṯ-Israʼil; niṯni ḏ jmaƹṯ ig iƹebbḏen Cciṭan.
10War teggweḏ ca mammec ɣa ṯƹeddbeḏ. Aqa Ibȓis aḏ
isiḏef ȓebƹaḍ zzaywem ḏi ȓeḥbes ḥima aḏ twajarrbem. Aḏ

c2:8 Min iƹna "Wenni iǧan ḏ amezwaru uȓa ḏ aneggaru"? Manaya
issawaȓ x Siḏna Ƹisa. Kuȓci zzayes ig ibḏa, kuȓci zzayes iy ɣa ikemmeȓ.
Xzar uḏem wis 22 ḏ lʼaya wis 13.

tseƹḏum ȓemḥayen ḏi ƹecra iyyam. Siɣi ḏi lʼiman nnec
waxxa ac nɣen, aḏac uceɣ ttaj n ṯuḏarṯ. 11Ṣenneṭ mliḥ, a
wenni itsȓan i min iqqar Arruḥ n Arebbi i ṯjumaƹ n ȓmuminin.
Wen ɣa irebḥen, war ṯ itḍarri ca ȓmewṯ wis ṯnayen.

Ṯabrat i jmaƹṯ n ȓmuminin ḏi ṯendint n Barɣamus
12Ari i lmalaʼika n jmaƹṯ n ȓmuminin ḏi ṯendint n Barɣamus,

ini-yas: Wenni ɣar iǧa ssif iqḍeƹ x ṯnayen n jjihaṯ, iqqar-
ac: 13Nec ssneɣ mani ṯzeddɣeḏ, ḏinni lƹarc n Cciṭan. Cek
ṯeṭṭfeḏ ḏeg yisem inu. War ṯenkareḏ ca l'iman inu, waxxa
ḏeg wussan iy ḏi nɣin ij n ccaheḏ inu ḏayes ȓaman qqaren-
as Antipas. Nɣin-ṯ zzaṯwem mani izeddeɣ Cciṭan. 14Maca
ƹeyybeɣ xak x can ṯmesȓayin wami akiḏec iwḏan iy tbaƹen
aseȓmaḏ n Balƹam. Netta tuɣa iseȓmaḏ-as i Barak mammec
ɣa igg ṯaxcebṯ i Ayṯ-Israʼil bac aḏ ccen dbiḥeṯ itqeddamen i
lʼaṣnam, aḏ fesḏen. 15Ƹaweḏ akiḏec can yiwḏan iy tbaƹen
aseȓmaḏ n inikulaṯen. 16Tub, meȓa lla, aḏ d aseɣ ɣarek
war tƹeṭṭȓeɣ ca, aḏ ḥarbeɣ iwḏan-a s ssif iy d iteffɣen zeg
uqemmum inu. 17Ṣenneṭ mliḥ, a wenni itsȓan i min iqqar
Arruḥ n Arebbi i ṯjumaƹ n ȓmuminin. Wen ɣa irebḥen, aḏas
uceɣ aḏ icc aɣrum n lmanna itwasnuffren. Aḏas uceɣ azru
ḏ acemȓaȓ yura ḏayes ij n yisem ḏ jḏiḏ war ṯ issin uȓa ḏ ijjen
illa wenni iy ṯ iysin.

Ṯabrat i jmaƹṯ n ȓmuminin ḏi ṯendint n Ṯiyatra
18Ari i lmalaʼika n jmaƹṯ n ȓmuminin ḏi ṯendint n Ṯiyatra,

ini-yas: Wenni iǧan ḏ Mmis n Arebbi, ṯiṭṭawin nnes amecnaw
ḥaḏuq n ṯmessi, iḍaren nnes amecnaw nneḥḥas iṣfan, iqqar-
ac: 19Nec ssneɣ ȓexḏayem nnec, ḏ ȓemḥibbeṯ nnec, ḏ lʼiman
nnec, ḏ ṣbar nnec, ȓexḏayem nnec ṯineggura ktar zi ṯinni
ṯimezwura. 20Maca ƹeyybeɣ xak wami ṯejjiḏ Izabil ṯamɣarṯ
ig itarren ixef nnes nnabiya. Ṯxeddeƹ lƹibad inu, ṯseȓmaḏ-

asen aḏ fesḏen, aḏ ccen zi dbiḥeṯ itqeddamen i l'aṣnam.
21Uciɣ-as ȓweqṯ ḥima aḏ ttub zi lfasad, maca ṯugi aḏ ttub.
22X manayenni at neḍreɣ ḏi ṯassuṯ n ȓeḥȓiq, yinni akis iznan
aḏ iȓin ḏi ȓemḥayen meȓa war tuben zi ȓefƹayeȓ nsen. 23Aḏ
nɣeɣ ṯarwa nnes. Aḏ ssnen marra ṯijumaƹ n ȓmuminin belli
nec ig itwaȓanmin ḏayes ḏi ȓaƹqeȓ ḏ wuȓ. I kuȓ ijjen zzaywem
aḏas uceɣ ƹlaḥsab ȓexḏayem nnes.
24Amma kenniw nneḍnit ḏi Ṯiyatra war ṯeqbiȓem ca

aseȓmaḏ-a, war ṯessinem ca umi qqaren niṯni "lʼasrar
yuǧɣen n Cciṭan". Qqareɣ-awem nec war xawem teggeɣ bu
can dqeȓ nneḍnit. 25 Innama, lʼiman nwem ṭṭfem ḏayes mliḥ
aȓ ɣa d aseɣ. 26–27Wen ɣa irebḥen ḏ wenni ɣa iṣbaren ḏi
ȓxeḏmeṯ inu ḥetta aȓ uneggar aḏas uceɣ ssulṭa x ȓegnus,
amec ḏayi immucen nec zi Baba: Aṯen irwes s uƹekkaz n
ȓeḥḏiḏ, aṯen irez am iqnucen ucaȓ. 28Aḏas uceɣ iṯri n ȓefjar.
29Ṣenneṭ mliḥ, a wenni itsȓan i min iqqar Arruḥ n Arebbi i
ṯjumaƹ n ȓmuminin."

Ṯabrat i jmaƹṯ n ȓmuminin ḏi ṯendint n Sardis

3 1 "Ari i lmalaʼika n jmaƹṯ n ȓmuminin ḏi ṯendint n Sardis,
ini-yas: Wenni ɣar iǧan sebƹa n arruḥaṯ n Arebbi ḏ sebƹa

n yiṯran, iqqar-ac: Nec ssneɣ ȓexḏayem nnec. Qqaren qa
ṯeddareḏ, maca cek ṯemmuṯeḏ. 2 Iȓi ƹlabal, egg jjehḏ ḏi min
ḏayec iqqimen qbeȓ ma aḏ immeṯ. Nec ufiɣ ȓexḏayem nnec
war kemmȓent ca zzaṯ i Arebbi inu. 3Ƹqeȓ x useȓmaḏ iy
ṯqebȓeḏ wami ḏas ṯesȓiḏ. Xḏem zzayes, tub. Meȓa war ṯeǧiḏ
ƹlabal aɣarek d aseɣ amecnaw aceffar, war ṯessineḏ man
ṯsaƹat iy ɣa d aseɣ. 4Ɣarek akiḏec ȓebƹaḍ n yiwḏan ḏi Sardis
war wesxen ca arruḍ nsen, akiḏi uyuren s warruḍ ḏ acemȓaȓ
minzi sḏaheǧen. 5Wenni ɣa irebḥen aḏas ggen arruḍ ḏ
acemȓaȓ. Ƹemmarṣ aḏmesḥeɣ isem nnes zi Lkitab n Ṯuḏarṯ,

axas cehḏeɣ zzaṯ i Baba ḏ lmalaʼikaṯ nnes. 6Ṣenneṭ mliḥ, a
wenni itsȓan i min iqqar Arruḥ n Arebbi i ṯjumaƹ n ȓmuminin.

Ṯabrat i jmaƹṯ n ȓmuminin ḏi ṯendint n Filadalfya
7Ari i lmalaʼika n jmaƹṯ n ȓmuminin ḏi ṯendint n Filadalfya,

ini-yas: Wenni iṣfan, netta ḏ ȓḥaqq, ɣares ȓmeftaḥ n Dawed,
meȓa irzem netta war itbelliƹ ḥadd, meȓa ibelleƹ netta war
irezzem ḥadd, iqqar-ac: 8Nec ssneɣ ȓexḏayem nnec. Aqa
ggiɣ ij n ṯewwarṯ zzaṯec twarzem war izemmer ḥadd at
ibelleƹ.Waxxa jjehḏ nnec ḏ uqlil ṯeggiḏ array i wawaȓ inu war
ṯenkareḏ ca isem inu. 9Aqa yinni zi jmaƹṯ iy iƹebbḏenCciṭan,
iḥessben ixef nsen zi Ayṯ-Israʼil, maca war ǧin bu zi Ayṯ-
Israʼil, sxerriqen. Aṯen arreɣ aḏ d asen aḏ sejjḏen ɣar iḍaren
nnec s bezzez aḏ ssnen nec ḥibbeɣ-cek. 10Ṯeṣbareḏ mamc
cek weṣṣiɣ, x manaya ac ḥemmiɣ zi ṯsaƹat n ȓemḥayen
iy ɣa d ihwan x marra ddunect ḥima imezḏaɣ n ṯmurṯ aḏ
twajarrben s ȓemḥayen. 11Aqa usiɣ-d, war tƹeṭṭȓeɣ ca. Ṭṭef
ḏi lʼiman nnec ḥima war d itis ḥadd aḏac iysi ttaj nnec. 12Aḏ
sbeddeɣ wenni irebḥen am upilar ḏi ṯemziḏa ṯameqqrant n
Arebbi inu, aḏ iqqim i ȓebda. Axas ariɣ isem n Arebbi inu ḏ
yisem n ṯendint n Arebbi inu, iƹni Lquds n jḏiḏ iy d ɣa ihwan
zeg ujenna zi Arebbi inu. Axas ariɣ isem inu n jḏiḏ. 13Ṣenneṭ
mliḥ, a wenni itsȓan i min iqqar Arruḥ n Arebbi i ṯjumaƹ n
ȓmuminin.

Ṯabrat i jmaƹṯ n ȓmuminin ḏi ṯendint n Lawdikya
14Ari i lmalaʼika n jmaƹṯ n ȓmuminin ḏi ṯendint n Lawdikya,

ini-yas: Wenni umi qqaren Amin, ḏ ccaheḏ ḏayes ȓaman ḏ
ȓḥaqq, zzayes ixȓeq Arebbi marra, iqqar-ac: 15Nec ssneɣ
ȓexḏayem nnec. Ssneɣ belli cek war ṯsemḍeḏ war ṯeḥmiḏ,
tmenniɣ aḏ tiȓiḏ ṯsemḍeḏ niɣ ṯeḥmiḏ! 16Acek d ƹuqqeɣ zeg
uqemmum inu ȓaḥeqqac ṯemȓuḏiḏ war ṯeḥmiḏ war ṯsemḍeḏ.

17Cek ṯeqqareḏ nec ḏ ttajar, ggiɣ aṭṭas n wagȓa, war ḥḏijeɣ
walu. War ṯessineḏ cek ḏ amqeṭṭaƹ ḏ ameɣbun, ḏ imesƹi,
ḏ aḏarɣaȓ, ḏ aƹeryan. 18Neṣḥeɣ-cek axafi ṯesɣeḏ dheb
itwaṣfan s ṯmessi ḥima aḏ tdewȓeḏ ḏ ttajar. Seɣ ƹaweḏ arruḍ
ḏ acemȓaȓ ḥima aḏ tesreḍ ixef nnec zi ṯuƹaryant, ḏ can dwa
ḥima aḏ tesgenfiḏ ṯiṭṭawin nnec aḏ tdewȓeḏ twaȓiḏ. 19Nec
trebbiɣ nehhiɣ kulci wen tḥibbiɣ. Sejheḏ lʼiman nnec, tub.
20Ha nec beddeɣ zzaṯ i ṯewwarṯ sqerqubeɣ. Meȓa isȓa can
ijjen i ṯmijja inu irzem ṯawwarṯ, aɣares aḏfeɣ akiḏes cceɣ,
akiḏi icc. 21Wenni ɣa irebḥen aṯ jjeɣ aḏ iqqim akiḏi x lƹarc
inu, am rebḥeɣ uȓa ḏ nec, qqimeɣ ak Baba x lƹarc nnes.
22Ṣenneṭ mliḥ, a wenni itsȓan i min iqqar Arruḥ n Arebbi i
ṯjumaƹ n ȓmuminin.

Arebbi itɣima x Lƹarc nnes ḏeg ujenna

4 1Menbaƹd i manaya ẓriɣ ij n ṯewwarṯ ṯnurzem ḏeg
ujenna, sȓiɣ i ṯmijja iy ɣari d issiwȓen qbeȓ amecnaw

zzammar, ṯenna-ayi: "Gaƹƹeḏ-d ḏanita aḏac seḍhareɣ min
labud aḏ iwqeƹ menbaƹd i manaya." 2Ȓxeddnni iḥwa-d
xafi Arruḥ n Arebbi, imeḍhar-d ḏinni ij n lƹarc ḏeg ujenna
iqqim xas ijjen. 3Wenni xas iqqimen itwaḍhar-d amecnaw
ṯazrut n lyaceb ḏ lƹaqiq azeggwaɣ. Ij n ṯesȓiṯ n unẓar ṯenneḍ
i lƹarc, twaḍhar-d amecnaw ṯazrut ṯazeyza n zzumurrud.
4Nnḍen-as-d i lƹarc arbeƹa u ƹicrin n lƹarcaṯ, xasen arbeƹa
u ƹicrin n imɣaren, ggin arruḍ ḏ acemȓaȓ, x uzeǧif nsen ttaj
n dheb. 5 Iteffeɣ-d zi lƹarc wassamd ḏ iɣuyan ḏ wajjaj. Zzaṯ i
lƹarc sebƹa n isfeḍawen n ṯmessi ceƹƹȓen. Yina ḏ sebƹa
n arruḥaṯ n Arebbi. 6Zzaṯ i lƹarc ḏinni amecnaw ȓebḥar
n jjaj iṣfa aṭṭas. Ḏin arbeƹa n lmexluqaṯ iddaren ḏi ȓwesṭ,
nnḍen i lƹarc ɣarsen ṯiṭṭawin ɣar zzaṯ ḏ ḏeffar. 7Lmexluq

d4:5 Assam netta ḏ ȓebruq.

wis waḥit itcabbah ḏi ssbaƹ.e Lmexluq wis ṯnayen itcabbah
ḏeg uyenduz. Lmexluq wis ṯȓaṯa ɣares aɣembub amecnaw
bnaḏem. Lmexluq wis arbeƹa itcabbah ḏi nser iṭṭawen. 8Kuȓ
ijjen zi lmexluqaṯ nni ɣares setta n wafriwen, kuȓ afriw iccur s
ṯiṭṭawin x jjihetayen. Qqaren ǧiȓeṯ ḏ nhar bȓa ma aḏ bedden:
"Iṣfa, iṣfa, iṣfa, Siḏi Arebbi izemmren i kuȓci.

Netta ḏ wenni iy tuɣa iǧan, ḏ wenni iy iǧan,
ḏ wenni iy d ɣa yasen."

9Lmexluqaṯ nni, kuȓ ṯwaȓa semɣaren, tweqqaren,
ḥemmḏen wenni iqqimen x lƹarc ig iddaren i ȓebda n
ȓebdaṯ, 10 uca arbeƹa u ƹicrin n imɣaren nni trekkaƹen-as
i wenni iqqimen x lƹarc, tsejjaḏen i wenni iddaren i ȓebda
n ȓebdaṯ, ineṭṭer kuȓ ijjen zzaysen ttaj nnes zzaṯ i lƹarc,
qqaren:
11 "A Mawlana, a Siḏi Arebbi nneɣ,
ḏ cek iy isḏaheǧen lƹaḍama ḏ uweqqar ḏ jjehḏ,
ȓaḥeqqac ṯxeȓqeḏ kuȓci,
s ȓxaḍar nnec twaxeȓqen-d, aqa ǧan."

Siḏna Ƹisa irezzem lkitab

5 1Ẓriɣ ḏeg ufus afusi n wenni iqqimen x lƹarc ij n lkitab
yura ɣar barra ḏ ḏaxeȓ, icemmeƹ sebƹa marraṯ. 2Ẓriɣ ij

n lmalaʼika ṯejheḏ tȓaɣa s jjehḏ: "Wi ɣa iǧa ȓḥaqq aḏ irzem
lkitab aḏ ikkes icemmaƹen nnes?" 3Uȓa ḏ ijjen deg ujenna
uȓa ḏi ṯmurṯ uȓa swadday i ṯmurṯ war izemmer aḏ irzem lkitab
niɣ aḏ ixzar min ḏayes. 4Truɣ aṭṭas ȓaḥeqqac war ḏinni uȓa
ḏ ijjen isḏaheǧ aḏ irzem lkitab aḏayes ixzar. 5 Inna-ayi ijjen
zeg imɣaren nni: "War tru ca! Aqa irbeḥ ssbaƹ ig iǧan zi Ayṯ-
Yahuḏa, zi lʼaṣel n Dawed. Netta ɣa irezmen lkitab aḏ ikkes
icemmaƹen nni s sebƹa."

e4:7 Ssbaƹ netta ḏ ayraḏ, s ṯeƹrabṯ al-asad.

6Ẓriɣ ḏinni ḏi ȓwesṭ n lƹarc, ḏi ȓwesṭ n lmexluqaṯ nni s

arbeƹa ḏ imɣaren nni, ij n yizmar ibedd. Itban axmi ṯ nɣin.
Ɣares sebƹa n waccawenf ḏ sebƹa n ṯiṭṭawin. Niṯni ḏ sebƹa n
arruḥaṯ n Arebbi ig issekk ɣar marra ddunect. 7Yusa-d iysi
lkitab zeg ufus afusi n wenni iqqimen x lƹarc. 8Wami iysi
lkitab, lmexluqaṯ nni s arbeƹa ḏ imɣaren nni s arbeƹa u ƹicrin
sejjḏen-as i yizmar. Mkuȓ ijjen zzaysen ɣares tagembrit ḏ
ṯmejmarin ggin-ṯent s dheb ƹemmarent s tbaxur, iƹni ḏ ṯẓaǧiṯ
n ȓmuminin ṣaliḥin. 9Tɣennajen ij n yizȓi ḏ jḏiḏ, qqaren:
"Cek iy isḏaheǧen aḏ teysiḏ lkitab

aḏ terzmeḏ icemmaƹen nnes,
ȓaḥeqqac twaɣarṣeḏ,

u ṯesnejmeḏ iwḏan i Arebbi s iḏammen nnec
zi mkuȓ ȓqum ḏ luɣa ḏ ccaƹb ḏ ȓgens.

10Ṯeggiḏ zzaysen ij n lmemlaka n ȓfuqha i Arebbi
nneɣ,

aḏ ḥekkmen ḏi ṯmurṯ."

11Xzareɣ, sȓiɣ ṯmijja n waȓef n uȓufat ḏ milyun n milyunaṯ n
lmalaʼikaṯ niṯenti nnḍent-as-d i lƹarc ḏ lmexluqaṯ ḏ imɣaren.
12Qqarent s jjehḏ:
"Izmar itwanɣen isḏaheǧ

ṯizemmar ḏ wagȓa ḏ lḥikma ḏ jjehḏ
ḏ uweqqar ḏ lƹaḍama ḏ lḥamed."

13Sȓiɣ i mkuȓ lmexluq ḏeg ujenna ḏ ṯmurṯ ḏ swadday i ṯmurṯ
ḏ ȓebḥar ḏ marra min ḏaysen qqaren-asen i wenni iqqimen
x lƹarc uȓa ḏ yizmar:
"Lḥamed ḏ uweqqar ḏ lƹaḍama ḏ ȓeḥkam i ȓebda n

ȓebdaṯ!"

f5:6 Accawen niṯni ḏ iqaccawen n lḥayawan.

14 Lmexluqaṯ nni s arbeƹa qqaren: "Amin!" Rekƹen

imɣaren nni sejjḏen.

Sebƹa n icemmaƹen

6 1Ẓriɣ izmar nni irzem ijjen zi sebƹa n icemmaƹen nni, sȓiɣ
ijjen zi arbeƹa nni n lmexluqaṯ ṯeqqar s jjehḏ amecnaw

ajjaj: "Araḥ-d!" 2Wami xzareɣ, twaȓiɣ ij n uyis ḏ acemȓaȓ,
wenni xas inyin ɣares ij n neccab n fȓiča. Ucin-as ij n ttaj,
iffeɣ irebbeḥ ḏi ȓḥarb u ƹaḏ aḏ irbeḥ.
3Wami irzem yizmar acemmaƹ wis ṯnayen, sȓiɣ i lmexluq

nni wis ṯnayen iqqar: "Araḥ-d!" 4 Iffeɣ-d ij n uyis ḏ azeggwaɣ,
wenni xas inyin ucin-as aḏ ikkes ȓehna zi ṯmurṯ, aḏ nɣen
yiwḏan ayawya. Ƹaweḏ ucin-as ij n ssif ḏ ameqqran.
5Wami irzem yizmar acemmaƹ wis ṯȓaṯa, sȓiɣ lmexluq nni

wis ṯȓaṯa iqqar: "Araḥ-d!" Wami xzareɣ, twaȓiɣ ij n uyis ḏ
abercan, wenni xas inyin ɣares ȓmizan ḏeg ufus nnes. 6Sȓiɣ
amecnaw ij n ṯmijja ṯusa-d zi jjihet n arbeƹa n lmexluqaṯ
nni, ṯeqqar: "Kilu n yirḏan iseggwa nhar ufeǧaḥ. Ṯȓaṯa kilu
n imendi iseggwa nhar ufeǧaḥ. Maca zzect ḏ waman uḍiȓ
war ṯen tḍeyyaƹ ca."
7Wami irzem yizmar acemmaƹ wis arbeƹa, sȓiɣ lmexluq

nni wis arbeƹa iqqar: "Araḥ-d!" 8Wami xzareɣ, twaȓiɣ ij n uyis
izeyzu, wenni xas inyin semman-as ȓmewṯ, iḏfar-iṯ Lʼaxira.
Immuc-asen ssulṭa aḏ nɣen arbaƹ n imezḏaɣ n ṯmurṯ s ssif
ḏ jjuƹ ḏ ȓehȓac ḏ ȓuḥuc n ṯmurṯ.
9Wami irzem yizmar acemmaƹ wis xemsa, ẓriɣ swadday

i ȓmeḏbaḥ buḥbeȓ n yinni itwanɣen x ȓesbab n wawaȓ n
Arebbi ḏ chaḏeṯ iy cehḏen. 10Snekkaren ṯɣuyyiṯ s jjehḏ,
nnan: "Ya Mawlana, a wenni iṣfan iǧan ḏ ȓḥaqq, mečḥar
ɣa ṯekkeḏ war ṯḥisibeḏ imezḏaɣ n ddunect, aṯen ṯƹeqqbeḏ
x iḏammen nneɣ?" 11Ȓxeddnnit immuc-asen marra, ij ij,
čammir ḏ acemȓaȓ, itwanna-yasen aḏ teṣbarem ƹaḏ cwayt

aȓ ɣa ikemmeȓ lƹadad nican n ayṯmaṯwem iy ɣa itwanɣen
amecnaw kenniw, iƹni yinni iy iƹebbḏen am kenniw.
12Ẓriɣ izmar irzem acemmaƹ wis setta, iwqeƹ ij n zzinzal

ḏ ameqqran. Ṯfuct ṯeḏweȓ ḏ ṯabercant amecnaw ȓefḥam,
ṯaziri ṯeḏweȓ amecnaw iḏammen. 13 Iṯran n ujenna wḍan-d
ɣar ṯmurṯ amecnaw ṯazarṯ ṯweṭṭa zi ṯcejjarṯ xmi t isenhezza
arriḥ ijehḏen. 14Ajenna itwanejmeƹ amecnaw ij n ȓkitab
itwabelleƹ. Iḏurar ḏ ṯeyzirin nhezzent marra zeg umcan
nsent.
15 Izeǧiḏen n ṯmurṯ ḏ imeqqranen nsen ḏ arruyas n ȓƹaskar

ḏ twajar ḏ yinni ijehḏen ḏ yinni ɣarsen bab nsen ḏ yinni
ɣarsen lḥurriya nsen, marra tnuffaren ḏeg yifran ḏ jar yizra
n iḏurar. 16Niṯni qqaren i iḏurar ḏ yizra: "Wḍam xaneɣ,
snuffarem-aneɣ zeg uɣembub n wenni iqqimen x lƹarc ḏ
lƹiqab iy ɣa igg yizmar. 17Aqa yiweḍ-d nhar ameqqran n
lƹiqab nsen, ug izemmren aḏ ibedd?"

Arebbi iḍebbeƹ miyya u arbeƹa u arbeƹin aȓef n Ayṯ-Israʼil

7 1Menbaƹd i manaya ẓriɣ arbeƹa n lmalaʼikaṯ beddent
x arbeƹa n ṯɣemmura n ṯmurṯ, ṭṭfent arriḥ x arbeƹa n

jjihaṯ n ṯmurṯ ḥima war itṣuḍ ḏi ȓbarr uȓa ḏi ȓebḥar uȓa ḏi
ȓcejjur. 2Ẓriɣ ij n lmalaʼika nneḍnit ṯgaƹƹeḏ-d zi ccarq ṯeysi-d
ṭṭabaƹ n Arebbi iddaren, ṯȓaɣa s jjehḏ i arbeƹa n lmalaʼikaṯ
nni umi mmucent jjehḏ ḥima aḏ ḍeyyƹent ȓbarr ḏ ȓebḥar.
3Ṯenna-asent: "War tḍeyyaƹent ȓbarr uȓa ḏ ȓebḥar uȓa ḏ
ȓcejjur ḥetta a neḍbaƹ ṯanyarṯg n yinni iƹebbḏen Arebbi."
4Sȓiɣ i mecḥaȓ itwaḍebƹen: Miyya u arbeƹa u arbeƹin aȓef
zi marra ṯiqebbaȓ n Ayṯ-Israʼil. 5Ṯenƹac aȓef zi Ayṯ-Yahuḏa,
ṯenƹac aȓef zi Ayṯ-Rabin, ṯenƹac aȓef zi Ayṯ-Jad, 6 ṯenƹac
aȓef zi Ayṯ-Ƹacur, ṯenƹac aȓef zi Ayṯ-Naftali, ṯenƹac aȓef zi
Ayṯ-Manasi, 7 ṯenƹac aȓef zi Ayṯ-Cimƹun, ṯenƹac aȓef zi Ayṯ-

g7:3 Ṯanyarṯ nettaṯ ḏ ṯawarna.

Lawi, ṯenƹac aȓef zi Ayṯ-Cakir, 8 ṯenƹac aȓef zi Ayṯ-Zafulun,
ṯenƹac aȓef zi Ayṯ-Yusef, ṯenƹac aȓef zi Ayṯ-Benyamin.

Aṭṭas n ȓɣaci s warruḍ ḏ acemȓaȓ
9Menbaƹd i manaya xzareɣ, twaȓiɣ aṭṭas n ȓɣaci bȓa ȓeḥsab

zi mkuȓ ȓgens ḏ ȓqum ḏ ccaƹb ḏ luɣa, bedden zzaṯ i lƹarc
ḏ zzaṯ i yizmar, ggin čammir ḏ acemȓaȓ, ḏeg ifassen nsen
ṯaseṭṭa n tmar. 10Snekkaren ṯɣuyyiṯ s jjehḏ qqaren: "Arebbi
nneɣ ig iqqimen x lƹarc ḏ Yizmar ɣarsen ṯizemmar aḏ
snejmen."

11Marra lmalaʼikaṯ beddent nnḍent-id i lƹarc ḏ imɣaren ḏ
arbeƹa n lmexluqaṯ. Hwant x uɣembub nsent zzaṯ i lƹarc
sejjḏent i Arebbi, 12 qqarent: "Amin! Lḥamed ḏ lƹaḍama ḏ
lḥikma ḏ ccuker ḏ uweqqar ḏ ṯizemmar ḏ jjehḏ i Arebbi nneɣ
i ȓebda. Amin!"

13 Inna-ayi yijjen zeg imɣaren: "Ma ṯessneḏ min ƹnan
yiwḏan-a iy ggin čammir ḏ acemȓaȓ? Ma ṯessneḏ manis d
yusin?"
14 Jawbeɣ-ṯ: "Ḏ cek iy issnen, a Siḏi."
Inna-ayi: "Yina ḏ yinni inejmen zi ȓmaḥneṯ ṯameqqrant,

ṣebbnen ičammiren nsen, arrin-ṯen ḏ icemȓaȓen s iḏammen
n yizmar. 15S manaya aqa-ṯen zzaṯ i lƹarc n Arebbi,
ƹebbḏen-ṯ ǧiȓeṯ ḏ nhar ḏi ṯemziḏa ṯameqqrant nnes. Wenni
iqqimen x lƹarc aṯen iḥḍa. 16War tȓizin war tfiḏin, war ṯen
tsecmiḍ ṯfuct uȓa ḏ ȓeḥmu. 17Ȓaḥeqqac izmar iǧan ḏi ȓwesṭ
n lƹarc aṯen irwes, aṯen indeh mani ǧan ȓaƹnaṣer n waman
n ṯuḏarṯ. Arebbi aḏ imseḥ kuȓ ameṭṭa zi ṯiṭṭawin nsen."

Acemmaƹ wis sebƹa

8 1Wami irzem yizmar acemmaƹ wis sebƹa, ineqḍeƹ
ȓḥess ḏeg ujenna can uzyen ṯsaƹat. 2Ẓriɣ sebƹa n

lmalaʼikaṯ iy itbeddan zzaṯ i Arebbi, immuc-asent sebƹa n
zwammar.
3Ṯusa-d ij n lmalaʼika nneḍnit ṯbedd ɣar ȓmeḏbaḥ, ṯeysi-

d ṯimejmarṯ itwaṣenƹen s dheb. Immuc-as aṭṭas n tbaxur
ḥima aḏ tqeddem tbaxur nni ak ṯẓaǧiṯ n ȓmuminin ṣaliḥin x
ȓmeḏbaḥ n dheb zzaṯ i lƹarc. 4 Igaƹƹeḏ zeg ufus n lmalaʼika
ddexxan n tbaxur ak ṯẓaǧiṯ n ȓmuminin ṣaliḥin ɣar zzaṯ i
Arebbi. 5Ṯeysi lmalaʼika ṯimejmarṯ n tbaxur, ṯƹemmar-it s
ṯmessi n ȓmeḏbaḥ, ṯzeǧeƹ-it ɣar ṯmurṯ. Iwqeƹ wajjaj ḏ iɣuyan
ḏ wassam ḏ zzinzal.

Sebƹa n zwammar
6Sebƹa n lmalaʼikaṯ nni iy ɣar ǧant sebƹa n zwammar

sewjḏent ixef nsent ḥima aḏaysen ṣuḍent. 7Ṯekkar ṯṣuḍ
lmalaʼika ṯamezwarut ḏi zzammar nnes uca imxelleṭ icarrah
ḏ ṯmessi ak iḏammen menḍaren ɣar ṯmurṯ. Ṯecmeḍ tuluṯ n
ṯmurṯ ḏ tuluṯ n ȓcejjur ḏ marra arbiƹ azeyza.
8Ṯekkar ṯṣuḍ lmalaʼika wis ṯnayen ḏi zzammar nnes uca

imenḍar ḏi ȓebḥar amecnaw can uḏrar ḏ ameqqran itceƹƹaȓ
s ṯmessi. Tuluṯ n ȓebḥar iḏweȓ ḏ iḏammen. 9Mmuṯen tuluṯ n
lmexluqaṯ ig itƹican ḏi ȓebḥar, twarzen tuluṯ n iɣarruba.
10Ṯekkar ṯṣuḍ lmalaʼika wis tȓaṯa ḏi zzammar nnes uca

iwḍa-d zeg ujenna ij n yiṯri ḏ ameqqran itceƹƹaȓ amecnaw
asfeḍ. Iwḍa-d x tuluṯ n yiɣzran ḏ ȓaƹnaṣer n waman. 11 Iṯri
nni qqaren-as Cciḥ. Ḏewȓen tuluṯ n waman nni ḏ imerzagen.
Mmuṯen aṭṭas zeg yinni iswin zeg waman nni s ṯarzugi nsen.

h8:7 Icarra netta ḏ aḵarra.

12Ṯekkar ṯṣuḍ lmalaʼika wis arbeƹa ḏi zzammar nnes uca

tuluṯ n ṯfucṯ ḏ ṯziri ḏ yiṯran nhezzen ḥima tuluṯ nni aḏ tiȓi
ḏ ṯaǧesṯ, aḏ tenqes ij n tuluṯ n ṯfawṯ ḏi nhar uȓa ḏ ǧiȓeṯ.
13Xzareɣ, sȓiɣ ij n nser iṭṭaw ḏi ȓwesṭ ujenna, iqqar s jjehḏ:
"Ya tamara, ya tamara, ya tamara x imezḏaɣ n ṯmurṯ ƹlaḥsab
ṯȓaṯa n lmalaʼikaṯ nni ig iqqimen ƹaḏ war ṣuḍent ḏi zzammar
nsent."

9 1Ṯekkar ṯṣuḍ lmalaʼika wis xemsa ḏi zzammar nnes uca
ẓriɣ ij n yiṯri tuɣa iwḍa-d zeg ujenna x ṯmurṯ. Immuc-as i

yiṯri nni ȓmeftaḥ n wanu itawin ɣar ȓaǧeɣ bȓa ȓaḥedd. 2 Irzem
anu nni itawin ɣar ȓaǧeɣ bȓa ȓaḥedd, yuȓi-d zzayes ddexxan
amecnaw ddexxan n yij n ȓkuceṯ ṯameqqrant. Ddexxan n
ȓaǧeɣ nni iɣeṭṭa x ṯfucṯ ḏ ljuw. 3Ṯeffeɣ-d ṯmurɣi zi ddexxan
nni ɣar ṯmurṯ, immuc-asent jjehḏ amecnaw ṯiɣirḏemawin n
ṯmurṯ. 4Nnan-asent war tḍeyyaƹent arbiƹ n ṯmurṯ uȓa ḏ min
iǧan ḏ azeyza uȓa ḏ ȓcejjur, ɣir iwḏan iy ɣar war iǧi x ṯenyarṯi
nsen ṭṭabaƹ n Arebbi. 5Maci mesmuḥ aṯen nɣent, walakin
aṯen ƹeddbent xems chur. Ȓaƹḏab iy teggent amecnaw
ṯiɣirḏemawin xmi teqqsent i bnaḏem. 6Ḏi ȓweqṯ nni aḏ rzun
yiwḏan x ȓmewṯ war t tifen ca, aḏ ttaren ȓmewṯ azzaysen
ṯerweȓ.
7Ṯmeḍhar-d ṯmurɣi nni amecnaw iysan wejḏen aḏ

ḥarben. X izeǧifen nsent amecnaw ttaj n dheb. Aɣembub
nsent amecnaw aɣembub n bnaḏem. 8Ɣarsent acewwaf
amecnaw acewwaf n ṯemɣarin. Ṯiɣmas nsent amecnaw
ṯiɣmas n ssbaƹ. 9Ɣarsent ṯijiliṯin amecnaw ṯijiliṯin n ȓeḥḏiḏ.
Sdaƹ n wafriwen nsent am sdaƹ n waṭṭas n ikarruṯen
n yiysan tazzȓen ɣar ȓḥarb. 10Ɣarsent ṯicceṭ am ṯɣirḏent
teqqsent zzayes. Ɣarsent jjehḏ aḏ ḍarrent iwḏan xems chur
s ṯicceṭ nni. 11Azeǧiḏ nsent netta ḏ lmalaʼika n ȓaǧeɣ bȓa

i9:4 Ṯanyarṯ nettaṯ ḏ ṯawarna.

ȓaḥedd, isem nnes s wawaȓ n Ayṯ-Israʼil Abaddun, s ṯyunaniṯ
Abulyun.
12Ṯeƹḏu tamara ṯamezwarut, aḏ d asent ƹaḏ ṯnayen

nneɣnit.

13Ṯekkar ṯṣuḍ lmalaʼika wis setta ḏi zzammar nnes uca sȓiɣ
ij n ṯmijja ṯendeq-d zi arbeƹa nni n waccawenj n ȓmeḏbaḥ n
dheb ig iǧan zzaṯ i Arebbi. 14Ṯenna-as ṯmijja nni i lmalaʼika
wis setta iy ɣar ṯeǧa zzammar: "Ḍȓeq i arbeƹa n lmalaʼikaṯ
itwacedden ḏeg yiɣzar n Lfurat ameqqran." 15Twaḍeȓqent
arbeƹa n lmalaʼikaṯ nni iy tuɣa twasewjḏent i ṯsaƹat-a ḏ nhar-
a ḏ char-a ḏ useggwas-a ḥima aḏ nɣent tuluṯ n yiwḏan.
16Sȓiɣ x lƹadad n ȓƹaskar iy inyin x yiysan: lƹadad nsen
miyyatayen milyun.
17Ẓriɣ ḏi lwaḥi-ya inu iysan ḏ yinni xasen inyin, ɣarsen

ṯijiliṯin n ȓeḥḏiḏ ḏ izeggwaɣen amecnaw ṯimessi, ḏ izeyzawen
amecnaw lyaqut, ḏ iwraɣen amecnaw ȓekbriyeṯ. Izeǧifen n
yiysan amecnaw izeǧifen n ssbaƹ, teffeɣ-d zeg uqemmum
nsen ṯmessi ḏ ddexxan ḏ ȓekbriyeṯ. 18Mmuṯen tuluṯ n yiwḏan
s ṯraṯa-ya n lmuṣibaṯ: s ṯmessi ḏ ddexxan ḏ ȓekbriyeṯ iy d
iteffɣen zeg uqemmum nsen. 19 Jjehḏ n yiysan nni aqa-ṯ
ḏeg uqemmum nsen ḏ iƹennaben nsen. Iƹennaben nsen
tcabbahen ḏeg ifiɣeran, tḍarran s izeǧifen nsen.
20Maca iwḏan ig inejmen zi lmuṣibaṯ-a war tuben ca s min

ggin ifassen nsen. Qqimen ƹaḏ ƹebbḏen ccayaṭin ḏ lʼaṣnam
n dheb ḏ nnuqarṯ ḏ nneḥḥas ḏ uzru ḏ ukeccuḍ iy war itwiȓin,
war itsȓin, war igguren. 21War tuben ca wami nɣin iwḏan niɣ
wami ggin sḥur ḏ lfasad ḏ ṯukkarda.

j9:13 Accawen niṯni ḏ iqaccawen n lḥayawan.

Lmalaʼika akeḏ lkitab amezyan

10 1Ẓriɣ ij n lmalaʼika nneḍnit ṯejheḏ ṯehwa-d zeg ujenna,
inneḍ-as useynu. X uzeǧif nnes ij n ṯesȓiṯ n unẓar,

aɣembub nnes amecnaw ṯfuct, iḍaren nnes amecnaw
ipilaren n ṯmessi. 2Ḏeg ufus nnes ij n lkitab ḏ amezyan
irzem. Ṯsers ḍar nnes afusi x ȓebḥar, aẓeȓmaḍ x ȓbarr.
3Ṯesnekkar ṯɣuyyiṯ s jjehḏ amecnaw ṯmijja n ssbaƹ. Wami
ṯesnekkar ṯɣuyyiṯ nni, arrin-d xas sebƹa n wajjajen s ṣṣut
nsen. 4Wami d arrin sebƹa nni n wajjajen, xseɣ aḏ ariɣ
manayenni maca sȓiɣ ij n ṯmijja zeg ujenna ṯeqqar-ayi: "Min
nnan sebƹa n wajjajen nni, ejj-iṯ ɣarek ḏ ssirr, war ṯ tari ca."
5Ẓriɣ lmalaʼika nni ibedden x ȓebḥar ḏ ȓbarr ṯeysi fus nnes

afusi ɣar ujenna. 6Ṯezzuǧ s wenni iddaren i ȓebda n ȓebdaṯ
iƹni wenni ixeȓqen ajenna ḏ min ḏayes ḏ ȓbarr ḏ ȓebḥar ḏ
min ḏaysen. Uca ṯenna: "Ṣafi, war ṯeqqim bu ȓweqṯ ktar. 7Ḏi
nhuraṯ xmi ɣa ṯṣuḍ lmalaʼika wis sebƹa ḏi zzammar nnes
aḏ ikemmeȓ ssirr n Arebbi mammec ṯ inna i lƹibad nnes iƹni
lʼanbiya."
8Ṯmijja nni umi sȓiɣ zeg ujenna ṯessiweȓ-d ɣari ṯwaȓa wis

ṯnayen, ṯenna-ayi: "Ruḥ ysi lkitab nni irezmen ḏeg ufus n
lmalaʼika ig ibedden x ȓebḥar ḏ ȓbarr."
9Ruḥeɣ ɣar lmalaʼika nniɣ-as: "Uc-ayi-d lkitab amezyan!"

Ṯenna-ayi: "Ysi-ṯ, ecc-iṯ. Aṯ tafeḏ ḏ amerzag ḏeg uƹeddis
nnec, waxxa ḏ miziḍ amecnaw ṯamment ḏeg uqemmum
nnec." 10Ysiɣ lkitab nni amezyan zeg ufus nnes, cciɣ-ṯ.
Ufiɣ-ṯ ḏ miziḍ amecnaw ṯamment ḏeg uqemmum inu. Wami
ṯ seɣȓiɣ iḏweȓ ḏ amerzag ḏeg uƹeddis inu. 11Nnan-ayi:
"Labud aḏ tessiwȓeḏ ƹaweḏ s min iwḥa Arebbi x waṭṭas n
ccuƹub ḏ ȓegnus ḏ luɣaṯ ḏ izeǧiḏen."

Ṯnayen n ȓechuḏ

11 1 Immuc-ayi ij n uɣanim ḏ ȓaƹbar, inna-ayi yijjen:
"Kkar, ƹbar ṯamziḏa ṯameqqrant n Arebbi ḏ ȓmeḏbaḥ,

ḥseb cḥaȓ iƹebbḏen ḏayes. 2Maca ȓemraḥ iǧan ɣar barra
i ṯemziḏa ejj-iṯ waḥḏes, war ṯ teƹbar ca ȓaḥeqqac immuc i
ȓegnus. Aḏ ƹeffsenk ṯandint iqeddsen ḏi ṯnayen u arbeƹin
chur. 3Aḏ ssekkeɣ ṯnayen n ȓechuḏ inu aḏ ggen arruḍ n
uḥzan aḏ xbaren iwḏan s min ƹeȓmen zi Arebbi aȓef u
miyyatayen u settin yum." 4Ȓechuḏ nni niṯni ḏ ṯnayen n
ȓcejjur n zzitun, ƹaweḏ niṯni ḏ ṯnayen n ȓeqnadeȓ ig ibedden
zzaṯ i Siḏ Arebbi n ddunect. 5Meȓa can yijjen irzu aḏ iḍarr
ȓechuḏ nni, aḏ teffeɣ zeg uqemmum nsen ṯmessi aḏ tecc
ȓƹaḏyan nsen. Meȓa can yijjen irzu aṯen iḍarr, amenni iy ɣa
immeṯ. 6Ȓechuḏ nni ɣarsen ssulṭa aḏ bellƹen ajenna war d
icciṯ bu unẓar ḏi ȓyamaṯ nni iy ḏi ɣa xbaren s min ƹeȓmen zi
Arebbi. Ɣarsen ssulṭa ƹaweḏ aḏ arren aman ḏ iḏammen, aḏ
ḍeȓqen i marra lmuṣibaṯ x ṯmurṯ meȓmi ma xsen.
7Xmi ɣa kemmȓen ȓexbar nsen iy zi cehḏen, aḏ igaƹƹeḏ

ȓwaḥc zi ȓaǧeɣ bȓa ȓaḥedd aṯen iḥareb, aṯen iɣȓeb, aḏ
ineɣ ȓechuḏ nni. 8Aḏ teqqim ddat nsen ḏi ccariƹ n ṯendint
ṯameqqrant umi qqaren s ȓmaƹna Sadum niɣ Miṣra iƹni
mani itwaṣelleb Siḏiṯsen. 9 Iwḏan zi kuȓ luɣa ḏ ȓqum ḏ
ȓegnus aḏaysen xzaren ḏi ddat nsen ṯȓet-iyyam ḏ uzyen,
war tijjin ḥadd aḏ inḍeȓ ȓechuḏ nni. 10 Imezḏaɣ n ṯmurṯ aḏ
farḥen aḏ zhun s ȓmewṯ nsen. Aḏ ucen ikaduṯen i wayawya
ȓaḥeqqac lʼanbiya nni s ṯnayen, iƹni ȓechuḏ nni, ƹeddben
aṭṭas imezḏaɣ nni n ṯmurṯ.
11Wami ṯeƹḏu tȓet-iyyam ḏ uzyen nni, yuḏef ḏaysen ḏi

ȓechuḏ nni buḥbeȓ zi Arebbi, kkaren bedden x iḍaren nsen.
Yinni ḏaysen ixzaren ṯuḏef ḏaysen ṯiggwḏi ḏ ṯameqqrant.

k11:2 Ƹeffes ixes aḏ yini ƹjen.

12Sȓin ij n ṯmijja ṯejheḏ tȓaɣa-d xasen zeg ujenna, ṯeqqar-
asen: "Gaƹƹḏem-d ḏanita!" Ȓechuḏ nni gaƹƹḏen ɣar ujenna
ḏeg useynu, ȓƹaḏyan nsen xzaren ḏaysen. 13Ḏi ȓweqṯ nni
iwqeƹ ij n zzinzal ḏ ameqqran, ṯnehḏem ƹecra ḏi miyya
n ṯendint. Mmuṯen ḏi zzinzal-a sebƹa aȓef n yiwḏan. Yinni
iqqimen ggwḏen, bedden semɣaren Arebbi ig iǧan ḏeg
ujenna. 14Ṯeƹḏu tamara wis ṯnayen. Aqa tamara wis ṯȓaṯa
ƹȓayen aḏ d tas.

Zzammar wis sebƹa
15Ṯekkar ṯṣuḍ lmalaʼika wis sebƹa ḏi zzammar nnes, uca

ṯimijjawin ḏeg ujenna qqarent s jjehḏ: "Iḏweȓ ȓeḥkam n
ddunect g ifassen n Siḏi Arebbi nneɣ ḏ Lmasiḥ nnes, aḏ
iḥkem i ȓebda n ȓebdaṯ." 16Arbeƹa u ƹicrin nni imɣaren ig
iqqimen x lƹarc nsen zzaṯ i Arebbi, hwan x uɣembub nsen
sejjḏen i Arebbi, 17 qqaren:
"Ncekkar-icek, a Siḏi Arebbi ig izemmren i kuȓci,

cek ig iǧan, cek iy tuɣa iǧan,
ȓaḥeqqac ṯesxeḏmeḏ jjehḏ nnec, ṯḥekmeḏ.
18Ȓegnus ɣeḍben, yuweḍ-d uɣḍab nnec.

Yuweḍ-d Nhar n Lḥisab ḏ Lƹiqab n yinni immuṯen.
Aḏ tjaziḏ yinni ḏac ixeddmen iƹni lʼanbiya ḏ ȓmuminin

nnec ṣaliḥin,
ḏ yinni itweqqaren isem nnec s imezyanen ḏ

imeqqranen.
Aḏ teqḍiḏ x yinni isefsaḏen ṯamurṯ."

19Ṯnurzem ṯemziḏa ṯameqqrant n Arebbi ḏeg ujenna,

iḍhar-d tabutl n ȓƹaheḏ n Arebbi ḏi ṯemziḏa nni. Iwqeƹ
wassam ḏ iɣuyan ḏ wajjaj ḏ zzinzal ḏ icarram aṭṭas.

Ṯamɣarṯ u ḏ ij n ȓwaḥc am ddaynaṣur

12 1Ṯeḍhar-d ij n lƹalama ḏ ṯameqqrant ḏeg ujenna, iƹni
ṯamɣarṯ ṯenneḍ-as ṯfuct, ṯaziri swadday iḍaren nnes,

x uzeǧif nnes ij n ttaj ḏayes ṯenƹac n yiṯran. 2Ṯeysi aƹeddis,
ṯesɣuyiw s ȓeḥriq n ṯarwa, tƹeddab u nettaṯ tarew. 3Ṯeḍhar-d
ḏeg ujenna ij n lƹalama nneɣnit am ddaynaṣur ḏ ameqqran
ḏ azeggwaɣ ɣares sebƹa izeǧifen ḏ ƹecra waccawen,n x
izeǧifen nnes sebƹa n ttajaṯ. 4 Ijarr s uƹennab nnes tuluṯ n
yiṯran ujenna, inḍer-iṯen ɣar ṯmurṯ. Ibedd bu-sebƹa-izeǧifen
nni zzaṯ i ṯemɣarṯ u nettaṯ tarew ḥima aḏ icc mmis xmi ṯ-iḏ
ɣa ṯarew. 5Ṯurew-d aḥenjir ḏ awṯem, ḏ netta iy ɣa irewsen
marra ȓegnus s uƹekkaz n ȓeḥḏiḏ. Mmis itwarfaƹ ɣar Arebbi
ɣar lƹarc nnes. 6Ṯerweȓ ṯemɣarṯ ɣar ȓexȓa mani ḏas isewjeḏ
Arebbi amcan at seccen ḏeg waȓef u miyyatayen u settin
yum.
7 Ikkar ȓḥarb ḏeg ujenna. Mikaʼil ḏ lmalaʼikaṯ nnes

ḥarben bu-sebƹa-izeǧifen. Bu-sebƹa-izeǧifen ḏ ccayaṭin
nnes ḥarben uȓa ḏ niṯni. 8War ḏasent zemmren i lmalaʼikaṯ
nni, bu-sebƹa-izeǧifen-a ḏ ccayaṭin nnes ḍeyyƹen amcan
nsen ḏeg ujenna. 9 Imenḍar zeg ujenna bu-sebƹa-izeǧifen
nni ameqqran, iƹni fiɣer nni ḏi zman umi qqaren Ibȓis niɣ
Cciṭan ig ixeddƹen marra ddunect. Imenḍar-d ɣar ṯmurṯ,
menḍaren-d akiḏes ccayaṭin nnes.

l11:19 Tabut netta ḏ ij n ṣṣenduq ukeccuḍ icellel s dheb. Ḏayes can
ṯmesȓayin zi zman n Siḏna Musa.
m11:19 Icarra netta ḏ aḵarra.
n12:3 Accawen niṯni ḏ iqaccawen n lḥayawan.

10Sȓiɣ ij n ṯmijja ṯeqqar s jjehḏ ḏeg ujenna:
"Ȓexxu Arebbi nneɣ isenjam,

iḍhar-d jjehḏ ḏ ȓmulk nnes,
ḏ ssulṭa n Lmasiḥ nnes.

Ȓaḥeqqac wenni iceṯcan zeg ayṯmaṯneɣ
imenḍar ɣar ṯmurṯ,

ḏ netta ig iceṯcan zzaysen ǧiȓeṯ ḏ nhar
ɣar Arebbi nneɣ.

11Ɣeȓben-ṯ ayṯmaṯneɣ s iḏammen n yizmar
ḏ chadeṯ nsen.

Ṯuḏarṯ nsen war xasen ṯƹizz ca,
wejḏen aḏ mmṯen.

12X manaya, fareḥ ay Ajenna,
farḥeṯ a yinni ḏayes izeddɣen!

Maca ya tamara i imezḏaɣ n ȓbarr ḏ ȓebḥar!
Ibȓis ihwa-d ɣarwem iɣḍeb aṭṭas,

ȓaḥeqqac issen iqqim-as ḏrus n ȓweqṯ."

13Wami bu-sebƹa-izeǧifen yufa ixef nnes imenḍar ɣar
ṯmurṯ, ibḏa iḏeffar ṯamɣarṯ nni iy d ijjin awṯem. 14 Immuc-
as i ṯemɣarṯ nni ṯnayen n wafriwen n nser ameqqran
ḥima azzaysen ṯḍew ɣar ȓexȓa, ɣar umcan nnes, mani ɣa
ṯetwaƹṯeq ṯeȓt snin ḏ uzyen ḏi ȓaman zeg ufiɣer nni. 15 Isufeɣ-
d ufiɣer zeg uqemmum nnes aman amecnaw iɣzar tazzȓen
x ṯemɣarṯ ḥima at awin waman nni. 16Maca ṯamurṯ ṯsenjem
ṯamɣarṯ nni, ṯerzem aqemmum nnes, ṯseɣȓi iɣzar iy d isufeɣ
bu-sebƹa-izeǧifen zeg uqemmum nnes. 17 Iɣḍeb bu-sebƹa-
izeǧifen x ṯemɣarṯ nni, iruḥ aḏ iḥareb min iqqimen zi ddurriṯ
nnes, iƹni yinni iteggen array s ȓuṣiyaṯ n Arebbi, ƹaweḏ s
min xef icheḏ Ƹisa. 18Uca ibedd x yijḏi n ȓebḥar.

Ȓwaḥc iy d iteffɣen zi ȓebḥar

13 1Ẓriɣ ij n ȓwaḥc iffeɣ-d zi ȓebḥar, ɣares sebƹa n
iqeyyuƹen ḏ ƹecra n waccawen,o x waccawen nnes

ɣares ƹecra n ttajaṯ. Yura x iqeyyuƹen nnes isemawen
war iḥȓin x Arebbi. 2Ȓwaḥc-a iy ẓriɣ itawi-d ḏeg uɣiȓas,p
ɣares iḍaren am iḍaren n ddub, aqemmum nnes amecnaw
aqemmum n ssbaƹ. Wenni am ddaynaṣur yuca-as i ȓwaḥc
nni jjehḏ nnes ḏ lƹarc nnes ḏ ssulṭa imɣaren. 3 Iḍhar-d ijjen
zeg iqeyyuƹen nnes ijareḥ, axmi immuṯ, maca igenfa zeg
ujarriḥ nni n ȓmewṯ. U marra imezḏaɣ n ṯmurṯ tƹejjben,
ḏeffaren ȓwaḥc. 4Sejjḏen-as yiwḏan i wenni am ddaynaṣur
ȓaḥeqqac yuca-as i ȓwaḥc ssulṭa nnes. Ƹaweḏ sejjḏen-as i
ȓwaḥc nnan: "Ug iǧan amecnaw ȓwaḥc? Ug izemmaren aṯ
iḥareb?"
5 Immuc-as i ȓwaḥc uqemmum aḏ issiweȓ s ttakebbur ḏ

wawaȓ war iḥȓin x Arebbi. Immuc-as ssulṭa iy zi ɣa ixḏem
ṯnayen u arbeƹin chur. 6 Ibḏa issawaȓ s wawaȓ war iḥȓin
x Arebbi. Issawaȓ s wawaȓ war iḥȓin x yisem nnes, ḏi
ṯzeddiɣṯ nnes, ḏeg imezḏaɣ ujenna. 7 Itwasmeḥ-as aḏ iḥareb
ȓmuminin ṣaliḥin, aṯen iɣȓeb. Immuc-as ssulṭa x mkuȓ ṯaqbiȓṯ
ḏ ccaƹb ḏ luɣa ḏ ȓgens. 8Marra imezḏaɣ n ṯmurṯ aḏ sejjḏen i
ȓwaḥc nni, iƹni kuȓ ijjen isem nnes war izemmem ca ḏi Lkitab
n Ṯuḏarṯ zeg wami ṯeǧa ddunect, iƹni ḏi lkitab n yizmar
itwanɣen. 9Ṣenneṭ mliḥ, a wenni itsȓan.
10Wenni mixef yura aḏ itwaḥebbes, aqa aḏ itwaḥebbes.

Wenni mixef yura aḏ itwaneɣ s ssif, aqa aḏ itwaneɣ s
ssif.

Ḏi lḥala nni ixeṣṣa ȓmuminin ṣaliḥin aḏ ṣbaren aḏ amnen.

o13:1 Accawen niṯni ḏ iqaccawen n lḥayawan.
p13:2 Aɣiȓas netta ḏ nnamir.

Ȓwaḥc iy d itgaƹƹaḏen zi ṯmurṯ
11Ẓriɣ ij n ȓwaḥc nneɣnit iffeɣ-d zi ṯmurṯ, ɣares ṯnayen

waccawen amecnaw accawen n yizmar maca issaweȓ am
ddaynaṣur. 12 Isexḏem marra ssulṭa n ȓwaḥc amezwaru u
netta aqa-ṯ zzaṯes. Yarra marra ṯamurṯ ḏ imezḏaɣ nnes aḏas
sejjḏen i ȓwaḥc nni amezwaru ig igenfan zeg ujarriḥ nni
n ȓmewṯ. 13 Igga lmuƹjizaṯ ḏ ṯimeqqranin, isehwa-d ṯimessi
zeg ujenna ɣar ṯmurṯ zzaṯ i yiwḏan. 14 Ixḏeƹ imezḏaɣ n
ṯmurṯ s lmuƹjizaṯ nni iy ḏas itwasmeḥ aṯent igg zzaṯ i ȓwaḥc
amezwaru.
Yumar imezḏaɣ n ṯmurṯ aḏ ṣenƹen ij n lʼaṣnam am ȓwaḥc

iy ḏi iǧa ujarriḥ n ssif, waxxa amenni iddar. 15 Itwasmeḥ-as
aḏ igg buḥbeȓ ḏi lʼaṣnam-a iy ṣenƹen x ṣṣifeṯ n ȓwaḥc nni
amezwaru ḥima aḏ issiweȓ, aḏ ineɣ marra yinni war isejjḏen
ca i lʼaṣnam-a am ȓwaḥc nni. 16 Igga bezzez x marra iwḏan
s imeqqranen ḏ imezyanen, twajer ḏ imesƹan, yinni ɣarsen
bab nsen ḏ yinni ɣarsen lḥurriya nsen aḏ ggen ij n lƹalama
x ufus afusi nsen niɣ x ṯenyarṯq nsen. 17Uȓa ḏ ijjen war
izemmer aḏ iseɣ niɣ aḏ izzenz meȓa war ḏayes lƹalama nni,
iƹni isem n ȓwaḥc niɣ rraqem n yisem nnes. 18Ḏi manaya
ixeṣṣa ȓefhameṯ. Wenni ɣar iǧa ȓaƹqeȓ aḏ irzu x ȓmaƹna n
rraqem n ȓwaḥc, ȓaḥeqqac netta ḏ rraqem n yij n bnaḏem.
Rraqem-a netta sett-miyya u setta u settin.

Izmar ḏ yinni ṯ iteḏfaren

14 1Wami xzareɣ, twaȓiɣ izmar ibedd x uḏrar n Lquds
akiḏes miyya u arbeƹa u arbeƹin aȓef. Yura x ṯenyarṯr

nsen isem n yizmar ḏ yisem n Babas. 2Sȓiɣ ij n ṯmijja ḏeg
ujenna amecnaw ṣṣut n waṭṭas n waman niɣ am wajjaj

q13:16 Ṯanyarṯ nettaṯ ḏ ṯawarna.
r14:1 Ṯanyarṯ nettaṯ ḏ ṯawarna.

ijehḏen. Ƹaweḏ ṯmijja nni umi sȓiɣ amecnaw ṣṣut n yinni
iccaṯen tagembrit. 3Tɣennajen ij n yizȓi ḏ jḏiḏ zzaṯ i lƹarc ḏ
arebƹa nni n lmexluqaṯ ḏ imɣaren. Uȓa ḏ ijjen war izemmer
aḏ iȓmeḏ izȓi nni illa miyya u arbeƹa u arbeƹin aȓef nni iy
itwasnejmen zi ddunect. 4Yina ḏ yinni war issinen ƹemmarṣ
ṯimɣarin, qqimen ḏ iƹzriyen. Yina ḏ yinni iḏeffaren izmar
mani ma iruḥ. Twasnejmen zi ȓwesṭ n yiwḏan ḥima aḏ
twaqeddmen ḏ imezwura i Arebbi ḏ yizmar. 5Ƹemmarṣ war
sxerrqen, niṯni bȓa ȓƹib.

Ȓexbar aṣebḥan n ṯȓaṯa n lmalaʼikaṯ
6Ẓriɣ ij n lmalaʼika nneɣnit ṯeṭṭaw ḏi ȓwesṭ n ujenna. Ɣares

Lʼinjil n ȓebda aḏ tbeccar zzayes imezḏaɣ n ṯmurṯ zi mkuȓ
ȓgens ḏ ȓqum ḏ luɣa ḏ ccaƹb. 7Ṯeqqar s jjehḏ: "Ggwḏem
Arebbi, semɣarem-ṯ, aqa ṯuweḍ-d ṯsaƹat n lḥisab ḏ lƹiqab
nnes. Sejjḏeṯ i wenni ixeȓqen ajenna ḏ ṯmurṯ ḏ ȓebḥar ḏ
ȓaƹnaṣer."
8Ṯekkar ṯeḏfar-it ij n lmalaʼika nneɣnit wis ṯnayen ṯeqqar:

"Ṯewḍa, ṯewḍa ṯendint n Babil ṯameqqrant ig isesswen
marra ȓegnus s waman n uḍiȓ nnes, iƹni lfasad nnes
ameqqran."
9Ṯekkar ṯeḏfar-iṯent ij n lmalaʼika nneɣnit wis ṯȓaṯa ṯeqqar

s jjehḏ: "Meȓa can yijjen isejjeḏ i ȓwaḥc ḏ lʼaṣnam nnes,
iqbeȓ lƹalama x ṯenyarṯ nnes niɣ x ufus nnes, 10 labud aḏ
isew zeg waman n uḍiȓ iqesḥen ig iǧan ḏ aɣḍab n Arebbi,
iƹni ȓkas n lƹiqab nnes. Aḏ itwaƹeddeb s ṯmessi ḏ ȓekbriyeṯ
zzaṯ i lmalaʼikaṯ iṣfan ḏ yizmar. 11Ddexxan n ȓaƹḏab nsen
itgaƹƹaḏ i ȓebda n ȓebdaṯ. Yinni isejjḏen i ȓwaḥc ḏ lʼaṣnam
nnes, ƹaweḏ qebȓen lƹalama n yisem nnes war ɣarsen bu
arraḥeṯ ǧiȓeṯ ḏ nhar." 12Ḏi lḥala nni ixeṣṣa ȓmuminin ṣaliḥin
aḏ ṣbaren, aḏ ggen array s ȓuṣiyaṯ n Arebbi, aḏ amnen
s Ƹisa. 13Sȓiɣ ij n ṯmijja zeg ujenna ṯeqqar: "Ari manaya:

Ssaƹḏ n imettinen iy ɣa immṯen zi ssa aȓ ṯsawent u niṯni zi
Siḏiṯneɣ." Arruḥ n Arebbi iqqar: "Wah, ḥima aḏ reyyḥen zi
tamara nsen, ȓaḥeqqac teḏfarent-ṯen lḥasanaṯ nsen."

Ȓweqṯ n umjar n ṯmurṯ
14Wami xzareɣ, twaȓiɣ ij n useynu ḏ acemȓaȓ, wenni xas

iqqimen itcabbah ḏi mmis n bnaḏem, x uzeǧif nnes ttaj n
dheb, ḏeg ufus nnes amjar iqḍeƹ. 15Ṯekkar ṯeffeɣ-d ij n
lmalaʼika nneɣnit zi ṯemziḏa ṯameqqrant, ṯeqqar-as s jjehḏ
i wenni iqqimen x useynu: "Ysi amjar nnec, mjar. Ṯuweḍ-
d ṯsaƹat n umjar, ṯafeǧaḥṯ n ṯmurṯ qa ṯewjeḏ." 16Wenni
iqqimen x useynu yuwṯa s umjar x ṯmurṯ, ṯemjar ṯfeǧaḥṯ
nnes.
17Ṯekkar ṯeffeɣ-d ij n lmalaʼika nneɣnit zi ṯemziḏa

ṯameqqrant iǧan ḏeg ujenna, uȓa ḏ nettaṯ ɣares amjar iqḍeƹ.
18Ṯekkar ṯeffeɣ-d ij n lmalaʼika nneḍnit zi ȓmeḏbaḥ n ṯemziḏa
ṯameqqrant ɣares ssulṭa x ṯmessi, ṯȓaɣa s jjehḏ i lmalaʼika
nni iy ɣa iǧa umjar iqḍeƹ, ṯenna-as: "Ysi amjar nnem, qess
izekkunen n ṯzayarṯ n ṯmurṯ ȓaḥeqqac aḍiȓ yuweḍ-d ȓweqṯ
nnes." 19 Lmalaʼika nni ṯuwṯa x ṯmurṯ s umjar nnes, ṯqess
izekkunen n uḍiȓ n ṯmurṯ, ṯenḍer-iṯen ḏi ṯsirṯ ṯameqqrant
n uɣḍab n Arebbi. 20Ƹeffsents ḏi ṯsirṯ uḍiȓ barra i ṯendint.
Ḥemȓen-d zzayes iḏammen aȓ wami uwḍen ɣar sȓimeṯ n
uyis, tazzȓen can ṯeȓt-miyya kilumiter.

Sebƹa n lmalaʼikaṯ ɣarsent sebƹa n lmuṣibaṯ

15 1Ẓriɣ ḏeg ujenna ij n lƹalama nneɣnit ḏ ṯameqqrant
isḏehhcen, iƹni sebƹa n lmalaʼikaṯ ɣarsent sebƹa n

lmuṣibaṯ ṯineggura, zzaysent iy ɣa itwakemmeȓ uɣḍab n
Arebbi. 2Ẓriɣ ƹaweḏ amecnaw ȓebḥar n jjaj ixelleṭ akeḏ

s14:20 Ƹeffes itwaḥsab ƹjen. Ḏi zman rwin s iḍaren aḍiȓ ḏeg yij n ssarij
ḥima aḏ d ffɣen waman nnes.

ṯmessi, bedden xas yinni iɣeȓben ȓwaḥc ḏ lʼaṣnam nnes ḏ
rraqem n yisem nnes. Kuȓ ijjen zzaysen ikessi tagembrit
zi Arebbi. 3Tɣennajen izȓi n Musa ȓƹabḏ n Arebbi ḏ yizȓi n
yizmar qqaren:
"Ȓexḏayem nnec ḏ ṯimeqqranin isḏehhcen,

A Siḏi Arebbi nneɣ ig izemmren i kuȓci.
Ibriḏen nnec ǧan nican ḏ ȓḥaqq,

Ay azeǧiḏ n ȓegnus.
4Min iƹna wenni war c iteggwḏen, a Siḏi?

Min iƹna wenni war isemɣaren isem nnec?
Aqa cek waḥḏec ig iṣfan.
Marra ȓegnus aḏ d asen aḏac sejjḏen,

ȓaḥeqqac iḍhar-d belli ȓexḏayem nnec aqa-ṯent nican."

5Menbaƹd i manaya ẓriɣ ṯamziḏa ṯameqqrant, iƹni aqiḍun
n chaḏeṯ, ṯnurzem ḏeg ujenna. 6Ffɣent-id zi ṯemziḏa
ṯameqqrant sebƹa n lmalaʼikaṯ nni, akiḏsent lmuṣibaṯ nni s
sebƹa. Ggint arruḍ n ȓkettan n lulan inqan iȓeqqen, ɣarsent
kuȓ icten aḥezzam n dheb iqḍeƹ-d zeg uɣiȓ ɣar nneṣṣ. 7 Ijjen
zi arbeƹa n lmexluqaṯ nni yuca i sebƹa n lmalaʼikaṯ nni sebƹa
n ṯmejmarin ggin-ṯent s dheb, ƹemmarent s uɣḍab n Arebbi
ig iddaren i ȓebda n ȓebdaṯ. 8Uca ṯamziḏa ṯameqqrant
ṯƹemmar s ddexxan n lƹaḍama n Arebbi ḏ jjehḏ nnes. War
izemmer ḥadd aḏ yaḏef ɣar ṯemziḏa ṯameqqrant ḥetta aȓ ɣa
kemmȓent sebƹa n lmuṣibaṯ nni iy d ɣa sehwant sebƹa n
lmalaʼikaṯ nni.

Sebƹa n ṯmejmarin n uɣḍab n Arebbi

16 1Sȓiɣ ij n ṯmijja ṯendeq-d zi ṯemziḏa ṯameqqrant ṯeqqar
s jjehḏ i sebƹa n lmalaʼikaṯ nni: "Ruḥent zeǧƹent x

ṯmurṯ sebƹa n ṯmejmarin n uɣḍab n Arebbi." 2Ṯekkar ṯeffeɣ-
d lmalaʼika ṯamezwarut ṯzeǧeƹ ṯimejmarṯ nnes x ṯmurṯ uca

weqƹent ṯḥebba ḏ ṯiƹeffanin iy teggen ȓeḥriq ȓeqfent iwḏan
nni iy ḏi ṯeǧa lƹalama n ȓwaḥc, isejjḏen i lʼaṣnam nnes.
3Ṯekkar lmalaʼika wis ṯnayen ṯzeǧeƹ ṯimejmarṯ nnes x

ȓebḥar uca iḏweȓ ḏ iḏammen am iḏammen nwenni immuṯen,
mmuṯen marra min iddaren ḏi ȓebḥar.
4Ṯekkar lmalaʼika wis tȓaṯa ṯzeǧeƹ ṯimejmarṯ nnes x

iɣzaren ḏ ȓaƹnaṣer n waman uca ḏewȓen ḏ iḏammen. 5Sȓiɣ
lmalaʼika n waman ṯeqqar: "Cek aqa-c nican ḏi ȓeḥkam
nnec, cek ig iṣfan, cek iy tuɣa iǧan, ḏ cek ig iǧan. 6Wami
sizzȓen iḏammen n ȓmuminin ṣaliḥin ḏ lʼanbiya, ṯuciḏ-asen
uȓa ḏ niṯni aḏ swen iḏammen liʼanna sḏaheǧen manayenni."

7Sȓiɣ ij n ṣṣut zi ȓmeḏbaḥ iqqar:
"Wah, a Siḏi Arebbi nneɣ ig izemmren i kuȓci,

ȓeḥkam nnec ḏ ȓḥaqq, aqa-ṯ nican."

8Ṯekkar lmalaʼika wis arbeƹa ṯzeǧeƹ ṯimejmarṯ nnes x ṯfucṯ
uca itwasmeḥ-as aḏ tsecmeḍ iwḏan s ṯmessi. 9Cemḍen
yiwḏan s lḥarara ijehḏen. Waxxa amenni qqaren awaȓ war
iḥȓin ḏeg yisem n Arebbi ɣar iǧa ssulṭa x lmuṣibaṯ-a. War
tuben ca, war ṯ semɣaren ca.
10Ṯekkar lmalaʼika wis xemsa ṯzeǧeƹ ṯimejmarṯ nnes x

lƹarc n ȓwaḥc uca ṯehwa-d ṯaǧesṯ x lmemlaka nnes. Iwḏan
tfeẓẓan iȓesawen nsen s ȓeḥriq. 11Qqaren awaȓ war iḥȓin x
Arebbi iǧan ḏeg ujenna ƹlaḥsab ȓeḥriq ḏ ṯḥebba iy ḏaysen,
war tuben ca zi ȓexḏayem nsen.
12Ṯekkar lmalaʼika wis setta ṯzeǧeƹ ṯimejmarṯ nnes x

yiɣzar n Lfurat ameqqran uca uzɣen waman iy ḏayes ḥima
aḏ itwasewjeḏ ubriḏ i izeǧiḏen n ccarq. 13Ẓriɣ ṯȓaṯa n
jnun iƹeffanen am ijerwan:t ijjen iteffeɣ-d zeg uqemmum n
wenni am ddaynaṣur, ijjen zeg uqemmum n ȓwaḥc, ijjen

t16:13 Ijerwan niṯni tcabbahen ḏeg iqerqriwen.

zeg uqemmum n wenni itarran ixef nnes ḏ nnabi. 14Yina
ḏ ȓarwaḥ n ccayaṭin teggen lmuƹjizaṯ. Traḥen ɣar izeǧiḏen
n ṯmurṯ marra, aṯen smunen i ȓḥarb ḏi nhar nni ameqqran n
Arebbi ig izemmren i kuȓci.
15 "Aqa aḏ d aseɣ am uceffar. Ssaƹḏ n wenni iǧan ƹlabal,

iwjeḏ x warruḍ nnes ḥima war iggur ḏ aƹeryan aḏ ẓren
yiwḏan ṯuƹaryant nnes."
16Smunen-ṯen ɣar ij n umcan qqaren-as s wawaȓ n Ayṯ-

Israʼil "Harmagidun."
17Ṯekkar lmalaʼika wis sebƹa ṯzeǧeƹ ṯimejmarṯ nnes x

lhawa uca sȓiɣ ij n ṯmijja zi ṯemziḏa ṯameqqrant iy d ikkin zi
lƹarc, ṯeqqar s jjehḏ: "Ṣafi, itwakemmeȓ!" 18 Iwqeƹ wassam
ḏ iɣuyan ḏ wajjaj ḏ zzinzal ijheḏ. Ƹemmarṣ war iwqiƹ
amecnaw zzinzal-a ijehḏen zeg wami iǧa bnaḏem x ṯmurṯ.
19Ṯerceq ṯendint ṯameqqrant x tȓaṯa, nheḏment ṯneddam n
ȓegnus. War ittu ca Arebbi ṯandint n Babil ṯameqqrant, fa
innama yuc-as aḏ tsew zi ȓkas n waman uḍiȓ, iƹni lƹiqab
nnes ameqqran. 20Kuȓ ṯayzirṯ ṯenhezz, fsin iḏurar. 21 Iwḍa-
d zeg ujenna x yiwḏan icarrau ḏ ameqqran, kuȓ abquq
iwezzen azyen uqenḍar. Iwḏan qqaren awaȓ war iḥȓin x
Arebbi ḏi ssabab n lmuṣiba n icarra, ȓaḥeqqac lmuṣiba-ya ḏ
ṯameqqrant aṭṭas.

Lfasda ṯameqqrant ḏ ȓwaḥc

17 1Ṯusa-d ɣari icten zi sebƹa n lmalaʼikaṯ nni iy ɣar
ǧant sebƹa n ṯmejmarin, ṯenna-ayi: "Araḥ-d, aḏac

seḍhareɣ lḥisab ḏ lƹiqab n lfasda ṯameqqrant ig iqqimen x
waṭṭas n waman. 2Fesḏen akis izeǧiḏen n ṯmurṯ, imezḏaɣ n
ṯmurṯ skaren s waman uḍiȓ iƹni lfasad nnes."
3Lmalaʼika ṯeysi-ayi arruḥ ɣar ȓexȓa, ẓriɣ ij n ṯemɣarṯ ṯenya

x yij n ȓwaḥc ḏ azeggwaɣ iḥḏeq, iƹemmar s yisemawen war

u16:21 Icarra netta ḏ aḵarra.

iḥȓin x Arebbi. Ɣares sebƹa iqeyyuƹen ḏ ƹecra waccawen.v
4Ṯamɣarṯ ṯegga arruḍ gruna ḏ uzeggwaɣ iḥḏeq. Ṯzewweq
s dheb ṯegga ṯiƹeqqayin iy iɣȓan ḏ jjuhar. Ḏeg ufus nnes
ȓkas n dheb iƹemmar s ṯuƹuffna ḏ min iǧan ḥram n lfasad
nnes. 5X ṯenyarṯw nnes yura ij n yisem: Babil Ṯameqqrant,
ḏ yemmaṯsent n lfasdaṯ ḏ ṯuƹuffna n ṯmurṯ. Walakin ȓmaƹna
nnes war ṯ issin ḥadd.
6Ẓriɣ ṯamɣarṯ nni ṯeswa ṯɣella s iḏammen n ȓmuminin

ṣaliḥin ḏ iḏammen n yinni icehhḏen x Ƹisa. Wami t
ẓriɣ ḏehceɣ aṭṭas. 7Ṯenna-ayi lmalaʼika nni: "Mayemmi
ṯḏehhceḏ? Aḏac cerrḥeɣ ȓmaƹna inuffaren n ṯemɣarṯ nni ḏ
ȓwaḥc nni wenni ɣar iǧa sebƹa iqeyyuƹen ḏ ƹecra waccawen
iy xef ṯenya. 8Ȓwaḥc nni iy ṯeẓriḏ tuɣa iǧa, ȓexxu war iǧi
ca, ƹȓayen aḏ igaƹƹeḏ zi ȓaǧeɣ bȓa ȓaḥedd aḏ itwahḏem.
Xmi ɣa ẓren ȓwaḥc nni, aḏ ḏehcen imezḏaɣ n ṯmurṯ, iƹni kuȓ
ijjen isem nnes war izemmem ca zeg wami ṯeǧa ddunect ḏi
Lkitab n Ṯuḏarṯ. Ȓaḥeqqac ȓwaḥc tuɣa iǧa, ȓexxu war iǧi ca,
aqa aḏ d yas.
9Ḏi manaya u labud ȓefhameṯ: Sebƹa iqeyyuƹen-a niṯni

ḏ sebƹa iḏurar iy xef ṯeqqim ṯemɣarṯ. Niṯni ƹaweḏ ḏ
sebƹa izeǧiḏen. 10Xemsa zzaysen wḍan, ijjen zzaysen iǧa,
unneɣnit ƹaḏ war d yusi. Xmi d ɣa yas, aḏ iqqim ɣir cwayt n
ȓweqṯ. 11Ȓwaḥc nni iy tuɣa iǧan u war iǧi ca ȓexxu, netta ḏ
wis ṯmenya ḏ ijjen zi sebƹa nni. Iggur aḏ itwahḏem.
12Ƹecra waccawen nni iy ṯeẓriḏ niṯni ḏ ƹecra izeǧiḏen ƹaḏ

war ḏasen ucin ca ssulṭa aḏ ḥekmen. Aḏasen ṯemmuc ssulṭa
aḏ ḥekmen ij n ȓweqṯ ak ȓwaḥc. 13Yina tafqen aḏas ucen
i ȓwaḥc jjehḏ nsen ḏ ssulṭa nsen. 14Niṯni aḏ ḥarben izmar
maca aṯen iɣȓeb ȓaḥeqqac netta ḏ Mawlana n mawlanaṯ ḏ

v17:3 Accawen niṯni ḏ iqaccawen n lḥayawan.
w17:5 Ṯanyarṯ nettaṯ ḏ ṯawarna.

Azeǧiḏ n izeǧiḏen. Yinni kiḏes iȓaɣa-yasen-d Arebbi ixḍar-
iṯen, ḏaysen ȓaman."
15Ṯenna-ayi lmalaʼika: "Aman nni iy ṯeẓriḏ mani ṯeqqim

lfasda niṯni ḏ iwḏan zi mkuȓ ccaƹb ḏ ȓɣaci ḏ ȓgens ḏ luɣa.
16Ƹecra waccawen nni iy ṯeẓriḏ u ḏ ȓwaḥc nni aḏ ƹiffen
lfasda, aḏas kksen marra min ɣares, at jjen ḏ ṯaƹeryant.
Aḏ ccen aysum nnes, at sḥerqen ḏi ṯmessi. 17Ȓaḥeqqac
ḏ Arebbi ig ismunen uȓ nsen hima aḏ ggen ȓxaḍar i Arebbi,
iƹni aḏ tafqen aḏas ucen i ȓwaḥc ȓeḥkam nsen ḥetta aȓ ɣa
ikemmeȓ wawaȓ n Arebbi. 18Ṯamɣarṯ nni iy ṯeẓriḏ nettaṯ ḏ
ṯandint ṯameqqrant ig iteḥkamen x izeǧiḏen n ṯmurṯ."

Ṯandint n Babil ṯweṭṭa

18 1Menbaƹd i manaya ẓriɣ ij n lmalaʼika nneɣnit ṯehwa-d
zeg ujenna, ɣares ssulṭa ḏ ṯameqqrant. Ṯceƹceƹ ṯmurṯ

s nnur n lƹaḍama n lmalaʼika nni. 2Ṯesnekkar ṯɣuyyiṯ s jjehḏ,
ṯenna:
"Ṯewḍa, ṯewḍa Babil ṯameqqrant!

Ṯeḏweȓ ḏ ṯazeddiɣṯ n ccayaṭin,
ḏ ṯanwaȓṯ i mkuȓ jjen aƹeffan,

ḏ axbuc i mkuȓ ajḍiḍ iǧan ḥram ig iƹiffen.
3Ȓaḥeqqac marra ȓegnus swin zeg waman n uḍiȓ

n lfasad nnes war iḥȓi,
fesḏen akis izeǧiḏen n ṯmurṯ.

Isebbaben n ṯmurṯ uwin-d aṭṭas n wagȓa
zeg ufelles nnes ḏ ameqqran."

4Sȓiɣ ij n ṯmijja nneɣnit zeg ujenna ṯeqqar: "Ffɣem zi ṯendint
nni ya ccaƹb inu, ḥima war tcarcem ḏi ȓmuƹṣiyaṯ nnes, ḥima
war kenniw teȓqifent lmuṣibaṯ nnes.
5Ȓmuƹṣiyaṯ nnes rnint ḥetta aȓ wami uwḍent ɣar ujenna,

Arebbi war ittu ca ccerr nnes. 6Arreṯ-as min ḏawem ṯegga

nettaṯ, dublaṯ-as ṯnayen ṯwaȓaṯin ȓefƹayeȓ nnes. Ȓkas nni
iy ṯsessew i yiwḏan, sesswem-as-ṯ marṯayen. 7Cḥaȓ ma
ṯsemɣer ixef nnes, cḥaȓ ma ṯƹic ḏi ccehweṯ nnes, anectu
nni iy t ɣa ṯƹeddbem, anectu nni iy t ɣa ṯesxeyyqem. Liʼanna
ṯeqqar ḏegwuȓ nnes: Aqa qqimeɣ ḏa am lmalika, nec war ǧiɣ
ca ḏ ṯajjaȓṯ, ƹemmarṣ aḏ ḥezneɣ. 8X manaya axas munent
ȓmuṣibaṯ ḏeg yij n nhar, iƹni ȓmewṯ ḏ uḥzan ḏ buheyyuf. Aḏ
teḥreq s ṯmessi. Ȓaḥeqqac Siḏi Arebbi iy xas ɣa iḥekmen,
netta ijḥeḏ.

9 Izeǧiḏen n ṯmurṯ iy kis ifesḏen iy kides iƹicen ḏi ccehweṯ,
axas run aḏ ḥeznen xmi ɣa ẓren ddexxan n ṯmessi nnes.
10Aḏ bedden ɣar ȓeggwaj s ṯiggwḏi n ȓaƹḏab nnes, niṯni
qqaren: Ya Laṭif, ya Laṭif! A ṯandint ṯameqqrant, ya Babil
ṯandint ijehḏen! Ḏeg yij n ṯsaƹat ihwa-d xam lḥisab ḏ lƹiqab!

11 Isebbaben n ṯmurṯ, axas run aḏ ḥeznen ȓaḥeqqac
sseȓƹaṯ nsen war tifen wi t ɣa isɣen. 12Sseȓƹaṯ nni n dheb,
ḏ nnuqarṯ, ḏ lwiz, ḏ jjuhar, ḏ ȓkettan n lulan aṣebḥan,
ḏ ȓkettan gruna, ḏ ȓeḥrir, ḏ ȓkettan azeggwaɣ iḥḏeq, ḏ
marra min itwaṣennƹen s ukeccuḍ n umeḍzi,x ḏ marra min
itwaṣennƹen s iffeɣmusen n lfil, ḏ marra min itwaṣennƹen
zeg ukeccuḍ iɣran, ḏ nneḥḥas, ḏ ȓeḥḏiḏ, ḏ marmu, 13 ḏ
ȓqarfa, ḏ lƹiṭar, ḏ tbaxur, ḏ murr,y ḏ tbaxur lluban, ḏ waman n
uḍiȓ, ḏ zzect, ḏ waren lfurs, ḏ yirḏan, ḏ ifunasen, ḏ iḥuȓiyen,
ḏ yiysan, ḏ ikarruṯen, ḏ isemɣan iƹni yiwḏan.
14Aḏ inin isebbaben: Min ṯƹecceq ccehweṯ nnem war ṯ

tifeḏ ca. Marra agȓa ḏ ȓxir nnem aḏ iqḍa, ƹemmarṣ aḏ
d iḏweȓ. 15 Isebbaben nni ig iggin agȓa s tijara akiḏes aḏ

x18:12 Ameḍzi netta ḏ ȓƹarƹar niɣ ameȓzi. Aqa-ṯ mujud ḏi Lmeɣrib.
y18:13 Murr netta ḏ aman n yij n ṯcejjarṯ ḏaysen ȓefwaḥ. Sxeddamen-ṯ i
dwa, teggen-ṯ ƹaweḏ i imettinen xmi ṯen neṭṭȓen.

bedden ɣar ȓeggwaj s ṯiggwḏi zi ȓaƹḏab nni, aḏ run aḏ
ḥeznen. 16Aḏ inin: Ya Laṭif, ya Laṭif! Ṯandint-a ṯameqqrant,
tuɣa xas ȓkettan n lulan aṣebḥan ḏ ȓkettan gruna ḏ ȓkettan
azeggwaɣ iḥḏeq, ṯzewweq ixef nnes s dheb ṯegga lwiz ḏ
jjuhar! 17Ḏeg yij n ṯsaƹat iruḥ marra manayenni!

Arruyas n iɣarruba ḏ yinni itsafaren ḏeg uɣarrabu ḏ
ibeḥriyen ḏmarra yinni itƹicen zi ȓebḥar bedden ɣar ȓeggwaj,
18 xzaren ɣar ddexxan n uḥraq nnes. Qqaren s jjehḏ: Man
ṯandint iǧan amecnaw ṯandint-a ṯameqqrent? 19Neṭṭren
caȓ x izeǧifen nsen, sɣuyiwen, trun, ḥezznen, qqaren: Ya
ȓefḍiḥeṯ, ya ȓefḍiḥeṯ n ṯendint ṯameqqrant! Ayṯbab n iɣarruba
ḏi ȓebḥar ḏewȓen ḏ twajar liʼanna ṯandint ḏayes agȓa aṭṭas!
Ḏeg yij n ṯsaƹat kuȓci iruḥ! 20Fareḥ ay ajenna x uhḏam
nnes. Farḥeṯ a ȓmuminin ṣaliḥin ḏ arrusul ḏ lʼanbiya! Arebbi
iḥaseb-it x min ḏawem ṯegga."

21 Ij n lmalaʼika ṯejheḏ ṯeysi ij n uzru amecnaw azru n ṯsirṯ
ṯameqqrant, ṯenḍer-iṯ ḏi ȓebḥar, ṯenna: "Ammu s jjehḏ iy
ɣa ṯmenḍar Babil ṯandint ṯameqqrant, war tiȓi ca umbaƹd
ƹemmarṣ. 22Zi ssa aȓ ṯsawent ƹemmarṣ aḏayem sȓen ṣṣut
n imeḏyazen ḏ yinni iccaṯen tagembrit ḏ yinni itṣuḍen ḏi
zzammar ḏ ṯemja.z Ƹemmarṣ aḏayem yiȓin yinni itṣenaƹen
mammec ma ṯegga ṣṣenƹaṯ nsen. Ƹemmarṣ aḏayem sȓen
ṣṣut n ṯsirṯ. 23Ƹemmarṣ aḏayem ṯceƹƹeȓ ṯfawṯ n ȓqendiȓ.
Ƹemmarṣ aḏayem sȓen ṣṣut n muȓay ḏ ṯsȓiṯ. Aqa isebbaben
nnem tuɣa ǧan ḏ imeqqranen n ṯmurṯ, aqa s sḥur nnem
ṯxeḏƹeḏ marra ȓegnus.

24Dayes ig ufin iḏammen n lʼanbiya ḏ ȓmuminin ṣaliḥin, ḏ
marra yinni itwanɣen ḏi ṯmurṯ."

z18:22 Ṯamja nettaṯ ḏ lɣiṭa niɣ ḏ ṯacebbabṯ.

Ssaƹḏ n yinni itwaƹarḍen ɣar umensi n ȓfarḥ n yizmar

19 1Menbaƹd i manaya sȓiɣ ij n ṯmijja amecnaw ṣṣut n
waṭṭas n ȓɣaci ḏeg ujenna, ṯeqqar s jjehḏ: "Ḥemḏeṯ

Arebbi!a Asenjem ḏ lƹaḍama ḏ jjehḏ i Arebbi nneɣ.
2Ȓeḥkam nnes ḏ ȓḥaqq, iǧa nican. Iḥaseb lfasda

ṯameqqrant ig isefsaḏen ṯamurṯ s lfasad nnes, iƹeqqeb-it
ƹlaḥsab iḏammen n yinni iy ṯ iƹebbḏen."
3Nnan ṯwara wis ṯnayen: "Ḥemḏeṯ Arebbi! Ddexxan nnes

itgaƹƹaḏ i ȓebda n ȓebdaṯ."
4Arbeƹa u ƹecrin n imɣaren ḏ arbeƹa n lmexluqaṯ sejjḏen

i Arebbi iqqimen x lƹarc, qqaren: "Amin! Ḥemḏeṯ Arebbi!"
5Ṯusa-d ij n ṯmijja zi lƹarc ṯeqqar: "Ḥemḏeṯ Arebbi, ya

lƹibad nnes marra, a yinni ṯ iteggwḏen s imezyanen ḏ
imeqqranen!"
6Sȓiɣ ij n ṣṣut amecnaw ṣṣut n waṭṭas n ȓɣaci, niɣ am

ṣṣut n waṭṭas n waman, niɣ am ṣṣut n wajjaj ijehḏen,
iqqar: "Ḥemḏeṯ Arebbi! Siḏi Arebbi nneɣ ig izemmren i kuȓci
iḥekkem.
7Yellaham a nfarḥeṯ, a nezhuṯ, aṯ nsemɣareṯ! Ȓfarḥ n

yizmar aqa yiweḍ-d, ṯasȓiṯ nnes ṯsewjeḏ ixef nnes.
8 Immuc-as axas ṯegg ȓkettan n lulan aṣebḥan, ireqq, iṣfa."
(Ȓkettan n lulan aṣebḥan iƹni netta ḏ ȓexḏayem iǧan nican

n ȓmuminin ṣaliḥin.)

9Ṯenna-ayi lmalaʼika: "Ari manaya: Ssaƹḏ n yinni
itwaƹarḍen ɣar umensi n ȓfarḥ n yizmar!" Ṯenna-ayi ƹaweḏ:
"Awaȓen-a ǧan ḏ ṣṣaḥ zi Arebbi." 10Uḍiɣ-as ɣar iḍaren nnes
aḏas sejjḏeɣ, ṯenna-ayi: "Lla! Nec ḏ ȓƹabḏ amecnaw cek
amecnaw ayṯmac iy ṭṭfen x min xef icheḏ Ƹisa. Sejjeḏ-as

a19:1 Ḥemḏeṯ Arebbi, iƹni s wawaȓ n Ayṯ-Israʼil Halliluya!

i Arebbi! Ȓaḥeqqac minxef icheḏ Ƹisa netta ḏ arruḥ n
l'anbiya."b

Wenni inyin x uyis ḏ acemȓaȓ
11Ẓriɣ ajenna inurzem, ḏin ij n uyis ḏ acemȓaȓ, wenni xas

inyin qqaren-as ȓaman ḏ ȓḥaqq. Itḥasab, itḥarab s ȓḥaqq.
12Ṯiṭṭawin nnes amecnaw ḥaḏuq n ṯmessi, x uzeǧif nnes
aṭṭas n ttajaṯ. Yura xas ij n yisem war ṯ issin ḥadd illa
netta. 13 Igga xas čammir iɣeḍsen ḏeg iḏammen, isem nnes
tȓaɣan-as Awaȓ n Arebbi. 14Ȓƹaskar n ujenna teḏfaren-ṯ,
nyin x yiysan ḏ icemȓaȓen, ggin arruḍ n ȓkettan n lulan
aṣebḥan ḏ acemȓaȓ inqa. 15 Iteffeɣ-d zeg uqemmum nnes
ssif iqḍeƹ, azzayes yuweṯ ȓegnus. Netta aṯen irwes s
uƹekkaz n ȓeḥḏiḏ, axasen iƹeffesc ḏi ṯsirṯ n waman n uḍiȓ,
iƹni lƹiqab ameqqran n Arebbi ig izemmren i kuȓci. 16Yura x
učammir nnes ḏ umeṣṣaḍ nnes ij n yisem: Azeǧiḏ n izeǧiḏen
ḏ Mawlana n mawlanaṯ.
17Ẓriɣ ij n lmalaʼika ṯbedd ḏi ṯfucṯ, ṯesɣuy s jjehḏ, ṯeqqar-

asen i marra ijḍaḍ iṭṭawen ḏi ȓwesṭ n ujenna: "Araḥem-d,
muneṯ ɣar umensi ameqqran n Arebbi 18 ḥima aḏ teccem
aysum n izeǧiḏen ḏ uysum n arruyas n ȓƹaskar ḏ uysum n
yinni ijehḏen ḏ uysum n yiysan ḏ yinni xasen inyin ḏ uysum
n marra iwḏan, yinni ɣar iǧa bab nsen ḏ yinni ɣar iǧa lḥurriya
nsen, s imezyanen ḏ imeqqranen."

b19:10 Ljumla-ya, ȓmaƹna nnes ȓḥaqq ig iseḍhar Siḏna Ƹisa netta ḏ jjehḏ
nni ig iƹawnen iwḏan aḏ inin awaȓ n Arebbi.
c19:15 Ƹeffes itwaḥsab ƹjen. Ḏi zman rwin s iḍaren aḍiȓ ḏeg yij n ssarij
ḥima aḏ d ffɣen waman nnes.

19Ẓriɣ ȓwaḥc ḏ izeǧiḏen n ṯmurṯ ḏ ȓƹaskar nsen njemƹen

ḥima aḏ ḥarben wenni inyin x uyis ḏ ȓƹaskar nnes. 20 Itwaṭṭef
ȓwaḥc ḏ ameḥbus, akiḏes wenni itarran ixef nnes ḏ nnabi iy
tuɣa iteggen lmuƹjizaṯ zzaṯ i ȓwaḥc. S lmuƹjizaṯ nni ixḏeƹ
yinni ḏi ṯeǧa lƹalama n ȓwaḥc tsejjaḏen i lʼaṣnam nnes.
Ȓwaḥc ḏ wenni itarran ixef nnes ḏ nnabi menḍaren s ṯnayen
iḏsen ḏeg uyeȓmam n ṯmessi ireqqen s ȓekbriyeṯ u niṯni s
buḥbeȓ. 21Ssif nni iy d iffɣen zeg uqemmum n wenni inyin x
uyis inɣa marra yinni iqqimen, jjiwnen marra ijḍaḍ s uysum
nsen.

Cciṭan itwaqqen aȓef iseggwusa

20 1Ẓriɣ ij n lmalaʼika ṯehwa-d zeg ujenna ɣares ḏeg ufus
nnes ȓmeftaḥ n ȓaǧeɣ bȓa ȓaḥedd ḏ yij n ssensȓeṯ

ṯameqqrant. 2Ṯeṭṭef wenni am ddaynaṣur netta ḏ fiɣer nni
ḏi zman, iƹni Ibȓis niɣ Cciṭan, ṯeqqen-iṯ aṯ teḥbes aȓef
iseggwusa. 3Ṯenḍer-iṯ ḏi ȓaǧeɣ bȓa ȓaḥedd, ṯbelleƹ xas
ṯawwarṯ, ṯcemmeƹ-it ḥima zi ssin aȓ ṯsawent war ixeddeƹ
ȓegnus, aȓ ɣa kemmȓen aȓef iseggwusa nni. Menbaƹd i
manaya labud aḏ itwaḍȓeq cwayt n ȓweqṯ.
4Ẓriɣ lƹarcaṯ, yinni xasen iqqimen ṯemmuc-asen ssulṭa aḏ

ḥekmen. Ẓriɣ buḥbeȓ n yinni umi tuɣa itwaqessen izeǧifen
nsen liʼanna ḏeffaren min xef icheḏ Ƹisa ḏ wawaȓ n Arebbi.
Niṯni tuɣa war sejjḏen bu i ȓwaḥc uȓa i lʼaṣnam nnes, war
qbiȓen ca lƹalama nnes ȓa x ṯenyarṯd nsen uȓa x ufus
nsen. Kkaren-d zi ȓmewṯ ḥekmen ak Ƹisa aȓef iseggwusa.
5Manayenni ḏ lqiyama ṯamezwarut. Imettinen nneɣnit war
tnekkiren ca zi ȓmewṯ ḥetta aȓ ɣa kemmȓen aȓef iseggwusa.
6Yinni d ɣa ikkaren ḏi lqiyama ṯamezwarut, ssaƹḏ nsen,
aqa-ṯen ṣfan. Ȓmewṯ wis ṯnayen war ɣares tiȓi bu ssulṭa

d20:4 Ṯanyarṯ nettaṯ ḏ ṯawarna.

xasen. Aḏ iȓin ḏ ȓfuqha n Arebbi ḏ Lmasiḥ, akis ḥekmen aȓef
iseggwusa.

Cciṭan itwanḍer ḏeg uyeȓmam n ṯmessi
7Xmi ɣa kemmȓen aȓef iseggwusa, aḏ itwaḍȓeq Cciṭan zi

ȓeḥbes nnes. 8Aḏ d iffeɣ aḏ ixḏeƹ ȓegnus ḏi arbeƹa n jjihaṯ
n ṯmurṯ, iƹni Hajuj u Majuj. Aṯen ismun aḏ ḥarben, lƹadad
nsen amecnaw ijḏi n ȓebḥar.
9Sfin-d niṯni x ṯmurṯ amen ṯekmeȓ, nnḍen mani ƹezzben

ȓmuminin ṣaliḥin iƹni ṯandint nni iƹizzen. Ṯehwa-d xasen
ṯmessi zeg ujenna, ṯecc-iṯen. 10 Imenḍar Ibȓis iy ṯen ixeḏƹen
ḏeg uyeȓmam n ṯmessi ḏ ȓekbriyeṯ mani iǧa ȓwaḥc ḏ wenni
itarran ixef nnes ḏ nnabi. Aḏ twaƹeddben ǧiȓeṯ ḏ nhar i ȓebda
n ȓebdaṯ.

Yewm Lḥisab ḏ Lƹiqab
11Ẓriɣ ij n lƹarc ḏ acemȓaȓ ḏ ameqqran. Wenni xas iqqimen

ṯerweȓ zzayes ṯmurṯ ḏ ujenna war ḏasen iqqim umcan.
12Ẓriɣ imettinen, imeqqranen ḏ imezyanen, bedden zzaṯ i
lƹarc. Nurzmen lkutub, inurzem ij n lkitab nneɣnit netta ḏ
Lkitab n Ṯuḏarṯ. Twaḥasben imettinen s min yurin ḏi lkutub
ƹlaḥsab ȓexḏayem nsen. 13Ȓebḥar isellem imettinen ig icca.
Ȓmewṯ ḏ Lʼaxira sellmen imettinen iy ḏaysen. Twaḥasben,
kuȓ ijjen ƹlaḥsab ȓexḏayem nnes. 14Ṯmenḍar ȓmewṯ ḏ
Lʼaxira ḏeg uyeȓmam n ṯmessi. Ayeȓmam nni n ṯmessi netta
ig iǧan ḏ ȓmewṯ wis ṯnayen. 15Wen ufin war izemmem ḏi
Lkitab n Ṯuḏarṯ imenḍar ḏeg uyeȓmam n ṯmessi.

Ij ujenna ḏ ṯmurṯ ḏ jḏiḏ

21 1Ẓriɣ ij n ujenna ḏ jḏiḏ ḏ ij n ṯmurṯ ḏ jḏiḏ, ȓaḥeqqac
ajenna amezwaru ḏ ṯmurṯ ṯamezwarut twakksen,

ȓebḥar war iqqim ca. 2Ẓriɣ ṯandint iqeddsen, nettaṯ ḏ Lquds
ḏ jḏiḏ. Ṯehwa-d zeg ujenna zi Arebbi amecnaw ṯasȓiṯ ṯeƹḏeȓ
ixef nnes aḏ teȓqa muȓay. 3Sȓiɣ ij n ṯmijja zi lƹarc ṯeqqar
s jjehḏ: "Aqa ṯazeddiɣṯ n Arebbi akeḏ yiwḏan, aḏ izḏeɣ
akiḏsen, aḏ iȓin ḏ ccaƹb nnes. Arebbi s yixef nnes akiḏsen
yiȓi, ƹaweḏ aḏ yiȓi ḏ Arebbi nsen. 4Aḏ imseḥ kuȓ ameṭṭa
zi ṯiṭṭawin nsen. War ṯeqqim aḏ tiȓi ȓmewṯ uȓa ḏ uḥzan
uȓa ḏ imeṭṭawen uȓa ḏ ȓeḥriq. Aqa ṯimesȓayin ṯimezwura
twakksent."
5 Inna-ayi wenni iqqimen x lƹarc: "Aqa-ayi aḏ ggeɣ kuȓci

ḏ jḏiḏ!" Inna: "Ari manaya: Awaȓen-a ḏaysen ȓaman niṯni
ḏ ȓḥaqq." 6 Inna-ayi: "Ṣafi, itwakemmeȓ. Nec ḏ lʼalif nec ḏ
lya. Kuȓci zzayi ig ibḏa, kuȓci zzayi iy ɣa ikemmeȓ. Aḏ uceɣ
i wenni iffuḏen zi ȓƹunṣar n waman n ṯuḏarṯ baṭeȓ. 7Wen ɣa
irebḥen aḏ iwarṯ ḏi ṯmesȓayin-a. Aḏ iȓiɣ ḏ Arebbi nnes, netta
aḏ yiȓi ḏ memmi. 8Maca cmayeṯ ḏ yinni war yuminen ḏ yinni
iǧan ḏ iƹeffanen ḏ yinni ineqqen iwḏan ḏ yinni ifessden ḏ
iseḥḥaren ḏ yinni iƹebbḏen lʼaṣnam ḏ marra yinni isxerriqen
aḏ iȓin ḏeg uyeȓmam ireqqen s ṯmessi ḏ ȓekbriyeṯ. Ṯenni ḏ
ȓmewṯ wis ṯnayen."

Ṯandinṯ n Lquds ḏ jḏiḏ
9Ṯusa-d ɣari icten zi sebƹa n lmalaʼikaṯ nni iy ɣar ǧant

sebƹa n ṯmejmarin ig iƹemmaren s sebƹa n lmuṣibaṯ
ṯineggura, ṯenna-ayi: "Araḥ-d, aḏac seḍhareɣ ṯasȓiṯ, iƹni
ṯenni ɣa imeȓcen akeḏ yizmar." 10Ṯeysi-ayi arruḥ ɣar ij n
uḏrar ḏ ameqqran yuƹȓa, ṯseḍhar-ayi ṯandint iqeddsen, iƹni
Lquds, ṯehwa-d zeg ujenna zi Arebbi. 11Ḏayes lƹaḍama

n Arebbi, nnur nnes amecnaw ṯazrut ṯaṣebḥant, amecnaw
ṯazrut n lyaceb ṯeṣfa aṭṭas. 12Ɣares ȓḥiḍ ḏ ameqqran yuƹȓa
ḏayes ṯenƹac n ṯewwura. Ṯiwwura nni xasent ṯenƹac n
lmalaʼikaṯ. Yura x ṯewwura nni isemawen n ṯenƹac n ṯqebbaȓ
n Ayṯ-Israʼil. 13Ḏi ccarq ṯȓaṯa n ṯewwura, ḏi ccamal ṯȓaṯa n
ṯewwura, ḏi ljanub ṯȓaṯa n ṯewwura, ḏi ȓɣarb ṯȓaṯa n ṯewwura.
14Ȓḥiḍ n ṯendint ibedd x ṯenƹac n dsasaṯ, yura xasen
isemawen n ṯenƹac n arrusul n yizmar.
15 Lmalaʼika nni ɣari issiwȓen ɣares ḏeg ufus nnes can

ȓaƹbar, iƹni ij n uɣanim n dheb azzayes ṯeƹbar ṯandint
ḏ ṯewwura nnes ḏ ȓḥiḍ nnes. 16Ṯandint murebbaƹ, am
ṯuzeggarṯ am ṯiriwṯ. Ṯeƹbar ṯandinṯ s uɣanim nni, ṯufa ḏayes
aȓefayen u arbeƹ-miyya kilumeter, am ṯuzeggarṯ am ṯiriwṯ
am ṯuƹȓat. 17Ṯeƹbar ȓḥiḍ nnes, ṯufa ḏayes miyya u arbeƹa u
arbeƹin ḏerraƹ,e iƹni ȓaƹbar n lmalaʼika nni amecnaw ȓaƹbar
n bnaḏem. 18Ȓḥiḍ nnes ibna s ṯezra n lyaceb, ṯandint ṯebna
s dheb iṣfan amecnaw jjaj iṣfan. 19Dsasaṯ n ȓḥiḍ n ṯendint
zewwqen s mkuȓ nnuƹ n ṯezra ṯiṣebḥanin. Dsas amezwaru
netta ḏ ṯazrut n lyaceb, dsas wis ṯnayen ḏ lyaqut azeyza,
dsas wis ṯȓaṯa ḏ lƹaqiq acemȓaȓ, dsas wis arebƹa ḏ ṯazrut
ṯazeyza n zzumurrud, 20 dsas wis xemsa ḏ jjazeƹ azeggwaɣ,
dsas wis setta ḏ lƹaqiq azeggwaɣ, dsas wis sebƹa ḏ ṯazrut
n zzabarjad, dsas wis ṯmenya ḏ ṯazrut n biril, dsas wis tesƹa
ḏ lyaqut awraɣ, dsas wis ƹecra ḏ lƹaqiq amerbiƹa, dsas wis
ḥiṭac ḏ ṯazrut n fayruz, dsas wis ṯenƹac ḏ ṯazrut n jjamact.
21Ṯenƹac nni n ṯewwura niṯenti ḏ ṯenƹac n jjuharaṯ, kuȓ
ṯawwarṯ nettaṯ ḏ ij n jjuhar. Ccariƹ n ṯendint netta ḏ dheb
iṣfan amecnaw jjaj iṣfan.

e21:17 Ij n setta y settin miter.

22War ẓriɣ ca ṯamziḏa ṯameqqrant ḏi ṯendint nni. Liʼanna

Siḏ Arebbi ig izemmren i kuȓci akeḏ yizmar niṯni s yixef
nsen ḏ ṯamziḏa ṯameqqrant. 23Ṯandint war ṯeḥḏij ca ṯfawṯ n
ṯfucṯ uȓa ḏ ṯaziri ȓaḥeqqac lƹaḍama n Arebbi iy ḏas iteggen
ṯfawṯ, izmar netta ḏ ȓefnar nnes. 24Aḏ uyuren ȓegnus ḏi
ṯfawṯ nnes, aḏ siḏfen ḏinni izeǧiḏen n ṯmurṯ lhimma nsen.
25Ṯiwwura nnes war tbelliƹent nhar ikmeȓ ȓaḥeqqac war
ḏinni bu ǧiȓeṯ. 26Ḏinni aḏ siḏfen lhimma ḏ uweqqar n ȓegnus.
27War ɣares tiḏef uȓa ḏ ij n ṯmesȓayṯ ṯwessex niɣ ḏ ikrucaren
niɣ ḏ yinni qqaren ixerriqen. Aḏ aḏfen ɣir yinni isemawen
nsen zemmen ḏi Lkitab n Ṯuḏarṯ n yizmar.

22 1Ṯseḍhar-ayi-d lmalaʼika nni iɣzar n waman n ṯuḏarṯ
ṣfan am jjaj, iteffeɣ-d zi lƹarc n Arebbi ḏ yizmar,

2 itazzeȓ ḏi ȓwesṭ n ccariƹ n ṯendint. X ṯnayen iɣezḏisen n
yiɣzar nni ḏinni ṯacejjarṯ n ṯuḏarṯ. Tarew ṯenƹac n ṯwaȓaṯin,
kuȓ char ij n ṯwaȓa. Afar nnes isgenfa ȓegnus. 3Zi ssin aȓ
ṯsawent war ḏin tiȓi bu can nnaƹȓeṯ. Lƹarc n Arebbi ḏ yizmar
aḏ yiȓi ḏi ṯendint, aṯ ƹebḏen lƹibad nnes. 4Aḏ ẓren aɣembub
nnes, isem nnes aqa-ṯ x ṯenyarṯf nsen. 5Zi ssin aȓ ṯsawent
war ḏin tiȓi bu ǧiȓeṯ, war teḥḏijin ṯfawṯ n ȓefnar niɣ ṯfawṯ n ṯfucṯ
ȓaḥeqqac Siḏ Arebbi axasen igg ṯfawṯ. Aḏ ḥekmen i ȓebda n
ȓebdaṯ.

Siḏna Ƹisa itas-d
6Ṯenna-ayi lmalaʼika: "Awaȓen-a ḏaysen ȓaman niṯni ḏ

ȓḥaqq. Arebbi netta ḏ Mawlana iy d isehwan lwaḥi x lʼanbiya,
issekk-d lmalaʼika nnes ḥima aḏ tseḍhar i yinni iy ṯ iƹebbḏen
min labud ƹȓayen aḏ iwqeƹ. 7Aqa usiɣ-d, war tƹeṭṭȓeɣ ca!
Ssaƹḏ n yinni iteggen array i wawaȓen-a n lwaḥi ḏi lkitab-a."

f22:4 Ṯanyarṯ nettaṯ ḏ ṯawarna.

8Ḏ nec Yuḥanna, sȓiɣ ẓriɣ ṯimesȓayin-a. Wami sȓiɣ ẓriɣ,

wḍiɣ ɣar iḍaren n lmalaʼika iy ḏayi iseḍharen ṯimesȓayin-
a aḏas sejjḏeɣ. 9Ṯenna-ayi: "Lla! Nec ḏ ȓƹabḏ amecnaw
cek, amecnaw ayṯmac lʼanbiya ḏ marra yinni teggen array i
wawaȓen n lkitab-a. Sejjeḏ-as i Arebbi."
10Ṯenna-ayi: "War snuffar ca awaȓen-a n lwaḥi ḏi lkitab-

a, ȓaḥeqqac ȓweqṯ ṯuḏes-d. 11Wenni war iǧin bu nican aḏ
iqqim maci nican. Wenni iǧan ḏ aƹeffan aḏ iqqim ḏ aƹeffan.
Wenni iǧan nican aḏ iqqim nican. Wenni iǧan iṣfa aḏ iqqim
iṣfa."
12 Inna Ƹisa : "Aqa usiɣ-d, war tƹeṭṭȓeɣ ca! Aḏ d awiɣ

texȓiseṯ, aḏ jaziɣ kuȓ ijjen ƹlaḥsab ȓexḏayem nnes. 13Nec
ḏ lʼalif nec ḏ lya, ḏ amezwaru ḏ aneggaru. Kuȓci zzayi ig
ibḏa, kuȓci zzayi iy ɣa ikemmeȓ. 14Ssaƹḏ n yinni itṣebbanen
ičammiren nsen, aɣarsen yiȓi ȓḥaqq ḏi ṯcejjarṯ n ṯuḏarṯ aḏ
aḏfen ṯandint zi ṯewwura nnes. 15Ɣar barra n ṯendint tiȓin
ḏinni iqzinen ḏ iseḥḥaren ḏ yinni ifessden ḏ yinni ineqqen
iwḏan ḏ yinni iƹebbḏen lʼaṣnam ḏ marra yinni isxerriqen
texsen ixarriqen.
16Ḏ nec Ƹisa ssekkeɣ-d lmalaʼika inu ḥima aḏawem

ṯḥeddeṯ s ṯmesȓayin-a ḏi ṯjumaƹ n ȓmuminin. Nec ḏ lʼaṣel
n Dawed u zi ddurriṯ nnes. Nec ḏ iṯri n ȓefjar itcƹeciƹen."
17Arruḥ ḏ ṯsȓiṯ qqaren: "Araḥ-d!" Wenni itsȓan aḏ yini:

"Araḥ-d!" Wenni ifuḏen aḏ d yas, wenni irezzun aman n
ṯuḏarṯ aḏ isew baṭeȓ!

18Cehhḏeɣ nec x marra yinni itsȓan i wawaȓen-a n lwaḥi ḏi

lkitab-a: Wenni xasen ɣa irnin, aḏas irni Arebbi ḏi lmuṣibaṯ
iy d yusin ḏi lkitab-a. 19Wenni ɣa ikksen zeg wawaȓen-a n
lwaḥi ḏi lkitab-a, aḏas ikkes Arebbi ȓḥaqq nnes zi ṯmesȓayin
ig yurin ḏi lkitab-a, iƹni ȓḥaqq nnes zi ṯcejjarṯ n ṯuḏarṯ ḏ ȓḥaqq
nnes zi ṯendint iqeddsen.
20 Iqqar Ƹisa, iƹni wenni ixebbaren x ṯmesȓayin-a: "Wah,

aqa usiɣ-d, war tƹeṭṭȓeɣ ca!"
Amin, araḥ-d a Siḏna Ƹisa.
21Aḏ yiȓi arḍa n Siḏna Ƹisa akeḏ kuȓ ijjen.

